
 ᑮᓇᐅᔭᐃᑦ ᐊᑐᖅᑐᑦᓴᓄᑦ ᐅᖃᐅᓯᕐᖓᐅᑎᑦ 

  
ᐅᖃᖅᑎᑦᑎᔩ, ᐅᓪᓗᒥ ᓇᓗᓇᐃᕈᑕᐅᔪᖅ 9-ᒋᓕᖅᑕᖓᓂᒃ ᓇᖏᖅᓯᖃᑦᑕᖅᓯᒪᓂᕋ ᒪᓕᒐᓕᐅᕐᕕᒻᒥ ᐅᖃᐅᓯᖃᖅᑐᖓ 

ᑮᓇᐅᔭᐃᑦ ᐊᑐᖅᑐᑦᓴᓂᒃ. ᖃᐅᔨᒪᖁᕙᑦᓯ ᒪᓕᒐᓕᐅᖅᑎᐅᖃᑎᓕᒫᒃᑲᓗ ᖁᔭᓕᓯᒪᒐᒪ ᓇᓗᖅᑯᑎᕕᐅᙱᓂᕐᓂᒃ 

ᐃᑲᔪᖅᓱᖅᑕᐅᖃᑦᑕᕐᓂᓐᓂᓪᓗ. ᑲᑐᔾᔨᓪᓗᑕ ᐊᒥᓱᓂᒃ ᐱᓕᕆᐊᖃᖅᓯᒪᔪᒍᑦ, ᐱᓕᕆᖃᑎᒌᑦᓯᐊᖅᑐᑕᓗ 

ᐊᐅᓚᑦᓯᒍᓐᓇᖁᓪᓗᑕ ᓯᕗᓂᑦᓴᖃᑦᓯᐊᒃᑲᓐᓂᖅᑎᑦᓯᓂᕐᒥᒃ ᓄᓇᕗᒻᒥᐅᓂᒃ. 

ᑮᓇᐅᔭᓕᕆᓂᕐᒧᑦ ᓇᐃᓈᖅᓯᒪᔪᑦ 

ᐱᒋᐊᕈᑎᖃᕈᒪᔪᖓ ᐊᑕᖏᕐᓗᒋᑦ ᐃᓱᒪᒋᓗᑎᒍᑦ ᑮᓇᐅᔭᓕᕆᓂᖅᑎᒍᑦ ᖃᓄᐃᓕᖓᓂᕗᑦ. ᐊᑕᐅᓯᕐᒥᒃ ᑕᐅᓗᒍ, 

“ᓇᓕᒧᒌᑦᑐᑦ”. ᑕᕝᕙᓂ ᐊᕐᕌᒍᒥ ᓄᙳᐊᓄᑦ ᒫᑦᓯ 31, ᑮᓇᐅᔭᐃᑦ ᐊᑐᖅᑐᑦᓴᑎᒍᑦ ᓂᕆᐅᓇᖅᑐᖅ ᐊᐅᓚᑕᐅᔪᑦ 

ᐊᒥᐊᒃᑯᖃᕐᓂᐊᕋᑦᑕ $4 ᒥᓕᐊᓐᓂᒃ. ᐃᓱᒪᒋᓗᒋᑦ ᐋᖅᑭᒋᐊᖅᑕᐅᒋᐊᖃᕐᓂᐊᖅᑐᑦ ᓂᕆᐅᑦᑐᒍᑦ ᒫᓐᓇᒥᒃ ᐊᕐᕌᒎᑉ 

ᓄᙳᐊᓄᑦ, ᐊᑭᓕᑦᓴᒦᓕᕐᓂᐊᕐᓂᑎᓐᓂᒃ ᒥᑭᔫᒐᓗᐊᒥᒃ $11 ᒥᓕᐊᓐ. ᐅᖃᖅᑐᖓ, “ᒥᑭᔫᒐᓗᐊᒥᒃ,” ᐅᐱᓐᓇᕋᓂ ᑖᒃᑯᐊ 

ᐊᑭᓕᑦᓴᒦᓕᕐᓂᐊᕐᓂᕆᔭᕗᑦ 11 ᐳᓴᓐᑎᐅᑉ ᐊᕝᕙᖓᓃᑦᑐᑦ ᑮᓇᐅᔭᖅᑐᕈᑎᒋᕙᑦᑕᑦᑕ. ᑐᑭᓕᒃ ᐊᕐᕌᒎᑉ ᓄᙳᐊᓂ 

ᑮᓇᐅᔭᓕᕆᓂᕗᑦ ᓇᓕᒧᒌᓕᖅᓯᒪᓂᐊᖅᑐᑦ. 

ᐊᕐᕌᒍ ᐱᒋᐊᕋᑖᖅᑎᓪᓗᒍ ᐃᐳᕈ 1, ᓂᕆᐅᑦᑐᖓ ᐊᒥᐊᒃᑯᖃᓛᕐᓂᑎᓐᓂᒃ $2 ᒥᓕᐊᓐᓂᒃ. ᐊᑕᖏᖅᑐᒥᒃ ᑕᑯᓐᓇᕐᓗᒍ, 

ᑖᓐᓇ ᒥᑭᔪᖅ ᐊᒥᐊᒃᑯ ᑐᑭᓕᒃ ᑮᓇᐅᔭᐃᑦ ᐊᑐᖅᑐᑦᓴᕗᑦ ᓇᓕᒧᒌᓕᖅᓯᒪᓂᐊᕐᓂᖏᓐᓂᒃ. 

ᑮᓇᐅᔭᐃᑦ ᐃᓯᖅᐸᓪᓕᐊᓛᖅᑐᑦ ᐊᕐᕌᒎᓛᖅᑐᒥ ᑎᑭᐅᑎᓛᖅᑐᑦ $1,981 ᐱᓕᐊᓐ, ᐊᒥᕐᖑᕆᐊᖅᑐᑦ 5 ᐳᓴᓐᑎᓂᒃ ᑕᕝᕙᓂ 

ᐊᕐᕌᒍᒥ ᐋᖅᑭᒋᐊᖅᑕᐅᓯᒪᔪᑦ ᐊᑐᖅᑐᑦᓴᐅᓚᐅᖅᑐᓂ. ᑮᓇᐅᔭᖅᑐᕈᑎᖃᓛᖅᑐᒍᑦ $1.918 ᐱᓕᐊᓐᓂᒃ, ᐊᒥᓱᕐᖑᕆᐊᖅᑐᑦ 3 

ᐳᓴᓐᑎ ᑐᖔᓃᑦᑐᓂᒃ. ᐅᔾᔨᖅᓱᑦᓯᐊᕈᒪᓂᕐᒧᓪᓗ ᓴᓂᕐᕙᐃᓯᒪᔪᖓ $40 ᒥᓕᐊᓐᓂᒃ ᓂᕆᐅᓇᙱᑦᑐᓄᑦ ᐊᑐᕋᔭᖅᑐᓂᒃ. 

ᐊᑑᑎᖃᕐᖓᑦ ᑐᑭᓯᐅᒪᒋᐊᖃᕐᓂᕗᑦ ᓇᑭᙶᖅᓯᒪᒻᒪᖔᑕ ᑮᓇᐅᔭᐃᑦ ᐃᓯᖅᐸᓪᓕᐊᔪᑦ, ᐊᑕᖏᖅᑐᒥᒃ ᑐᑭᓯᐅᒪᖁᓪᓗᑕ 

ᖃᓄᖅ ᓇᓕᒧᒌᓕᖅᓯᒪᒻᒪᖔᑕ ᑮᓇᐅᔭᐃᑦ ᐊᑐᖅᑐᑦᓴᐃᑦ, ᐊᖑᒻᒪᑎᒍᓐᓇᕐᓂᐊᕐᒪᖔᑕᓗ ᐱᔭᕆᐊᓕᖏᓐᓄᑦ ᓄᓇᕗᒻᒥᐅᑦ. 

ᑮᓇᐅᔭᐃᑦ ᐃᓯᖅᐸᓪᓕᐊᔪᑦ, ᑎᑭᐅᑎᓕᖅᑯᑦ $2 ᐱᓕᐊᓐᓄᑦ, ᐃᓚᒋᔭᐅᓪᓗᑎᒃ $200 ᒥᓕᐊᓐ ᑮᓇᐅᔭᐃᑦ ᐃᓯᖅᐸᓪᓕᐊᔪᑦ 

ᓄᐊᑕᐅᓂᐊᖅᑐᑦ ᓄᓇᕗᒻᒥ. ᓄᐊᖃᑦᑕᖅᑕᕗᑦ $200 ᒥᓕᐊᓐ ᑮᓇᐅᔾᔭᑦᓵᓂᒃ ᑖᒃᓰᔭᐃᑎᑦᓯᓂᒃᑯᑦ, ᐃᓪᓗᓂᒃ 

ᐊᑐᖅᑐᐊᕈᑎᓄᑦ ᐃᖅᑲᓇᐃᔭᖅᑎᓄᑦ ᐃᓪᓗᖃᖅᑎᑦᓯᓂᕐᒧᑦ, ᐱᔨᑦᓯᕋᕐᓂᕐᒧᑦ ᐊᑭᓕᖅᓱᕆᐊᓕᓐᓄᑦ, ᑮᓇᐅᔭᑦ 

ᑲᔪᓯᐅᒪᐃᓐᓇᕈᑎᓂᒃ ᐊᓯᖏᓐᓂᓪᓗ. ᓄᐊᖃᑦᑕᖅᑕᕗᑦ ᐊᑭᑐᓗᐊᙱᑦᑐᑦ, ᐱᔾᔪᑎᖃᑦᓯᐊᖅᑐᑎᒃ, ᐊᑭᑐᓗᐊᙱᑦᑑᓪᓗᑎᓪᓗ 

ᓄᓇᕗᒻᒥᐅᓄᑦ. 

ᑐᙵᕕᓕᐅᖅᑎᓪᓗᑕ ᓄᓇᕗᒻᒥ, ᐊᑕᖏᖅᑐᒥᓪᓗ ᑐᑭᖃᕐᓂᖃᑦᓯᐊᖁᓪᓗᒍ ᓇᒻᒥᓂ ᒐᕙᒪᖃᕐᓂᖅ, 

ᐱᔪᓐᓃᕐᔫᒥᑎᑉᐸᓪᓕᐊᓂᐊᖅᑕᕗᑦ ᒐᕙᒪᑐᖃᒃᑯᓐᓂᒃ ᑕᑎᖃᓗᐊᕐᓂᕗᑦ. ᖃᐅᔨᕙᓪᓕᐊᓂᐊᖅᑐᒍᑦ ᓇᒻᒥᓂᖅ. ᑭᓯᐊᓂ ᐅᓪᓗᒥ 

ᑕᒪᓐᓇ ᑎᑭᐅᑎᓯᒪᙱᑕᕗᑦ. ᑮᓇᐅᔭᓕᐅᕈᑎᖃᕈᓐᓇᕐᓂᕗᑦ ᐊᖏᔫᙱᓗᐊᖅᑐᖅ ᑐᙵᕕᐅᒍᓐᓇᕐᓗᓂ ᐊᔾᔨᒌᙱᑦᑐᓄᑦ 

ᒐᕙᒪᒃᑯᑦ ᐱᔨᑦᓯᕋᐅᑎᒋᒋᐊᓕᖏᓐᓄᑦ ᓄᓇᕗᒻᒥᐅᓄᑦ. 

ᐃᓱᒪᒋᑲᐃᓐᓇᖅᓯᐅᒃ: ᓲᕐᓗ ᐊᑐᓂᑦ $1 ᒐᕙᒪᒃᑯᑦ ᑮᓇᐅᔭᖅᑖᕆᕙᑦᑕᖏᓐᓂᒃ, 10 ᓴᓐᓯ ᐅᖓᑖᓂᐊᕐᔪᒃ 

ᓄᓇᕗᒻᒥᐅᓃᖔᖅᐸᑦᑐᑦ. ᐊᑕᖏᕈᔪᑦᑐᒋᑦ ᑮᓇᐅᔭᖅᑖᕆᕙᑦᑕᕗᑦ ᒐᕙᒪᑐᖃᒃᑯᓐᓂᒃ. 

ᑖᓐᓇ ᓇᓗᓇᐃᓗᐊᙳᐊᖅᑕᕋ ᒪᕐᕉᓐᓂᒃ ᐱᔾᔪᑎᖃᖅᑐᖓ. ᓯᕗᓪᓕᖅ ᒐᕙᒪᑐᖃᒃᑯᑦ ᑮᓇᐅᔭᖅᑖᖅᑎᑦᓯᖃᑦᑕᕐᓂᖏᑦ 

ᒐᕙᒪᒋᔭᑦᑎᓐᓄᑦ. ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᐅᔪᑦ ᑮᓇᐅᔭᖅᑖᖃᑦᑕᓂᕐᒧᑦ ᐋᖅᑭᐅᒪᔾᔪᑎᒃᑯᑦ ᑮᓇᐅᔭᖅᑖᕐᓂᐊᖅᑐᒍᑦ 

$1.5 ᐱᓕᐊᓐᓂᒃ ᐊᕐᕌᒎᓛᖅᑐᒥ. ᐱᒋᐊᓛᓕᕐᒥᔪᒍᑦ ᐅᖃᖃᑎᒌᓐᓂᕐᒥᒃ ᒐᕙᒪᑐᖃᒃᑯᓐᓂᒃ ᓄᑖᕐᖑᕆᐊᖅᑕᐅᓛᕐᓂᖓᓂᒃ 

ᑕᒪᓐᓇ ᑮᓇᐅᔭᖅᑖᖅᑎᑕᐅᖃᑦᑕᕐᓂᕐᒧᑦ ᐋᖅᑭᑦᑕᐅᓯᒪᔪᖅ. 

ᑐᒡᓕᐊ ᐱᔾᔪᑎᒐ ᐅᖃᐅᓯᕆᔭᕋ ᓇᒻᒥᓂᖅ ᑮᓇᐅᔭᓕᐅᕈᑎᖃᖃᑦᑕᕐᓂᕗᑦ: ᓯᕗᓂᑦᓴᑎᓐᓂ, ᓂᕆᐅᒋᐊᖃᖅᑐᒍᑦ 

ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᖑᕙᑦᑐᑦ ᐊᒥᓱᕐᖑᕆᐊᖅᑕᐅᖃᑦᑕᕐᓂᖏᑦ ᐊᖏᔫᓗᐊᖃᑦᑕᓛᙱᒻᒪᑕ. 

ᑕᑯᒍᓐᓇᖅᓯᔭᕗᑦ ᐊᓯᔾᔨᖅᐸᓪᓕᐊᓂᖓ. ᐊᕐᕌᒎᓯᒪᔪᓂᒃ ᑕᓪᓕᒪᓂᒃ, ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᐅᔪᓄᑦ 

ᑮᓇᐅᔭᖃᖅᑎᑕᐅᖃᑦᑕᓂᕐᒧᑦ ᐋᖅᑭᐅᒪᓂᖓ ᐊᖏᓪᓕᕙᓪᓕᐊᓯᒪᔪᖅ 5 ᐳᓴᓐᑎᓂᒃ ᐊᕐᕌᒍᑕᒫᑦ. ᓯᕗᒧᑦ ᑕᑯᓇᙳᐊᕐᓗᒍ 

ᐊᕐᕌᒎᓂᐊᖅᑐᓄᑦ ᑕᓪᓕᒪᓄᑦ, ᓂᕆᐅᑦᑐᒍᑦ ᐊᕐᕌᒍᑕᒫᑦ ᐊᒥᓱᕐᖑᕆᐊᖅᑕᐅᖃᑦᑕᕐᓂᐊᕐᓂᖏᑦ 3 ᐳᓴᓐᑎᓂᒃ. ᐊᑕᐅᑦᓯᒃᑯᑦ, 

ᒐᕙᒪᑐᖃᒃᑯᑦ ᓇᑲᑎᕆᓂᐊᖅᑐᑦ ᐊᖏᓪᓕᕙᓪᓕᐊᑎᑕᐅᓂᖓᓂᒃ ᑲᓇᑕᒥ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᑮᓇᐅᔭᖅᑖᖑᕙᑦᑐᑦ ᒫᓐᓇᐅᔪᖅ 6 ᐳᓴᓐᑎᓂᒃ 3 ᐳᓴᓐᑎᒧᑦ. ᓄᓇᕗᒻᒧᑦ, ᑕᒪᓐᓇ ᓱᒃᑲᐃᑦᑐᒥᒃ 

ᐊᖏᓪᓕᕙᓪᓕᐊᑎᑦᓯᖃᑦᑕᕐᓂᖅ ᐊᔪᕐᓇᓕᖅᐹᓪᓕᕈᑕᐅᓛᖅᑐᖅ ᐃᓱᒪᐃᓐᓇᕿᒍᑎᖃᕈᓐᓇᓂᑦᑎᓐᓂᒃ, 

ᐊᐅᓚᑦᓯᒍᓐᓇᓂᑦᑎᓂᓪᓗ ᐱᓕᕆᐊᓂᒃ ᐱᔨᑦᓯᕋᐅᑎᓂᓪᓗ ᓄᓇᕗᒻᒥᐅᑦ ᐱᔭᕆᐊᖃᓪᓚᕆᑦᑕᖏᓐᓂᒃ. 

ᑐᑭᓯᐅᒪᑦᓯᐊᖅᑕᕋᓗᐊᕗᑦ ᒐᕙᒪᑐᖃᒃᑯᑦ ᓇᓕᒧᒌᑎᑦᓯᒋᐊᖃᕐᓂᖏᑦ ᐱᓕᐅᑎᔪᓂᒃ ᓯᕗᓪᓕᐅᑎᒋᐊᓕᖏᓐᓂᒃ. 

ᐱᔾᔪᑎᖃᖅᑐᖓᓕ ᒐᕙᒪᑐᖃᒃᑯᑦ ᐃᓱᒪᓕᐅᕈᑎᒋᖃᑦᑕᖅᑕᖏᑦ ᐅᕙᑦᑎᓐᓄᑦ ᐃᑲᔪᕐᓂᖃᐃᓐᓇᔾᔮᙱᓐᓂᖏᓐᓂᒃ. ᐊᒻᒪᓗ, 

ᖃᐅᔨᒪᒋᐊᖃᖅᑐᒍᑦ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᖑᕙᑦᑐᑦ ᓈᒻᒪᙱᓗᐊᖃᑦᑕᕐᓂᖏᓐᓂᒃ ᐊᖑᒻᒪᑎᒍᓐᓇᓂᑦᑎᓐᓄᑦ 

ᐊᒥᓱᓂᒃ ᐊᖏᓪᓕᕙᓪᓕᐊᔪᓂᓪᓗ ᐱᔭᕆᐊᖃᓪᓚᕆᑦᑕᑎᓐᓄᑦ. ᐊᖑᒻᒪᑎᓂᐊᕈᑦᑕ ᑕᑯᒍᒪᔭᑦᑎᓐᓄᑦ ᐱᐅᓂᖅᓴᓂᒃ, 

ᓴᙱᓂᖅᓴᒥᒃ ᓄᓇᕗᒻᒥ, ᐊᑦᓱᕉᑎᖃᕆᐊᖃᖅᑐᒍᑦ ᐱᕈᖅᐸᓪᓕᐊᑎᒐᓱᐊᕐᓗᒋᑦ ᓇᒻᒥᓂᖅ ᑮᓇᐅᔭᓕᐅᕈᑎᖃᕈᓐᓇᕐᓂᕗᑦ. 

ᐱᕙᓪᓕᐊᔪᓕᕆᓂᖅ ᐃᓚᒋᔭᖓᑦ ᒐᕙᒪᒋᔭᑦᑕ ᓯᑕᒪᓄᑦ ᓯᕗᓪᓕᐅᑎᒍᒪᓯᒪᔭᑦᑎᓐᓄᑦ, ᓇᓗᓇᐃᖅᑕᐅᓯᒪᔪᑦ ᑐᕌᒐᑦᑎᓐᓂ 

ᓯᕗᒧᑦ ᐊᑉᓗᖅᑕ. ᐊᓯᖏᑦ ᓯᕗᓪᓕᐅᑎᔭᐅᒋᐊᓖᑦ ᐃᑲᔪᕐᓂᕐᒧᑦ ᓄᓇᕗᒻᒥᐅᑦ ᓇᒻᒥᓂᖅ ᒪᑭᑕᔪᓐᓇᖅᓯᕙᓪᓕᐊᒍᓐᓇᖁᓪᓗᒋᑦ 

ᑲᔪᖏᕐᓂᖃᑦᓯᐊᖁᓪᓗᒋᓪᓗ, ᖃᓄᐃᙱᑦᓯᐊᖁᓪᓗᒋᑦ ᐃᓚᒌᑦ ᑐᙵᕕᖃᑦᓯᐊᕐᓗᑎᓪᓗ ᓄᓇᓖᑦ, 

ᐱᐅᓯᕚᓪᓕᖅᑕᐅᖁᓪᓗᒋᓪᓗ ᒐᕙᒪᒋᔭᑦᑕ ᐊᐅᓚᑦᓯᒍᓐᓇᕐᓂᖏᑦ ᐊᑑᑎᓕᓐᓂᒃ. 

ᐊᑐᓕᖅᑎᑦᓯᕙᓪᓕᐊᓂᒃᑯᑦ ᓯᕗᒧᑦ ᐊᑉᓗᖅᑕ ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎᓂᒃ, ᐱᕙᓪᓕᐊᒍᑎᖃᑦᓯᐊᖅᑐᒍᑦ. 

ᒐᕙᒪᒃᑯᑦ ᓴᖅᑭᖅᑎᑦᓯᓛᖅᑐᑦ ᐅᓂᒃᑳᓕᐊᒥᒃ ᑕᕝᕙᓂ ᐊᕐᕌᒎᑉ ᓄᙳᐊᓂ ᓇᓗᓇᐃᖅᓯᒍᒪᓪᓗᑕ ᑭᓱᓂᒃ 

ᐱᔭᕇᖅᓯᓯᒪᒻᒪᖔᑦᑕ, ᓇᐅᒃᑯᓪᓗ ᑐᕌᖅᑎᑦᓯᒋᐊᖃᕐᒪᖔᑦᑕ ᐊᑦᓱᕉᑎᑦᑎᓐᓂᒃ. 

ᐊᑕᖏᖅᑐᒥᒃ ᑕᑯᓇᓐᓂᖅ 

ᑮᓇᐅᔭᓕᐅᕈᓐᓇᕐᓂᖅ, ᐅᐱᓐᓇᕋᓂ, ᑐᙵᕕᐅᒻᒪᑦ ᐱᕈᖅᐸᓪᓕᐊᒍᓐᓇᓂᕐᒧᑦ ᐱᕙᓪᓕᐊᒍᑎᖃᕈᓐᓇᓂᕐᒧᓪᓗ. ᐅᔾᔨᖅᓱᕐᓗᑕ 

ᑲᔪᖏᑦᓯᐊᕐᓂᖃᕈᓐᓇᖅᑐᒍᑦ, ᓂᕆᐅᒋᔭᕗᑦ ᑐᓴᕈᒥᓇᖅᑑᒐᓗᐊᑦ, ᑭᓯᐊᓂ ᐱᐅᔪᐊᓘᒐᓂ. ᑲᓇᑕᒥ ᑲᑎᒪᔨᕐᔪᐊᖏᑦ 

ᓂᕆᐅᑦᑐᑦ ᑮᓇᐅᔭᓕᐅᕈᓐᓇᕐᓂᕗᑦ ᐱᕈᕐᓂᐊᕐᓂᖓᓂᒃ 4.9 ᐳᓴᓐᑎᒥᒃ ᑕᕝᕙᓂ ᐊᕐᕌᒍᒥ, ᐃᓚᒋᓕᐅᑎᓇᒍ ᑭᓱᑐᐃᓐᓇᐃᑦ 

ᐊᑭᑦᑐᐸᓪᓕᐊᓂᖏᑦ. 

ᓄᓇᕐᔪᐊᒥ ᐅᔭᕋᕐᓂᐊᖅᑐᓕᕆᓂᖅ ᐊᕐᕌᒍᒥ ᐊᑦᓱᕈᓐᓇᖅᑐᒃᑰᖅᓯᒪᔪᑦ. ᑭᓯᐊᓂ ᖃᐅᔨᓴᖅᑏᑦ ᐃᓱᒪᔪᑦ ᑕᒪᓐᓇ 

ᐱᐅᓯᕚᓪᓕᓛᕐᓂᖓᓂᒃ ᒫᓐᓇᒫᒃ. ᐅᔭᕋᕐᓂᐊᖅᑕᐅᕙᑦᑐᑦ ᐊᑭᖏᑦ ᓱᓕ ᐊᑭᑭᑦᑐᒦᑦᑐᑦ ᑕᕝᕙᓂ ᐊᕐᕌᒍᒥ. ᑭᓯᐊᓂ ᒎᓗᐃᑦ 

ᓴᕕᕋᔭᑦᓴᔭᐃᓪᓗ ᐊᑭᖏᑦ ᐊᑭᑦᑐᐸᓪᓕᐊᒃᑲᓐᓂᓕᕐᒥᔪᑦ. ᑕᒪᓐᓇ ᑲᔪᖏᓕᕈᑕᐅᒃᑲᓐᓂᑐᐃᓐᓇᕆᐊᓕᒃ ᐅᔭᕋᕐᓂᐊᕐᓂᕐᒧᑦ 

ᐅᔭᕋᕐᓂᐊᕋᑦᓴᖅᓯᐅᕐᓂᒧᓪᓗ. 

ᑕᑯᕙᓪᓕᐊᓯᒪᓕᕇᖅᑐᒍᑦ ᑐᓴᕈᒥᓇᖅᑐᓂᒃ ᓇᓗᓇᐃᕈᑎᓂᒃ ᑕᒫᓂ ᓄᓇᑦᑎᓐᓂ. ᑲᔪᓯᒍᑎᖃᖅᑐᑦ ᐅᔭᕋᕐᓂᐊᓂᕐᒥᒃ 

ᓄᓘᔮᓂ ᓴᕕᕋᔭᑦᓴᓂᒃ ᐅᔭᕋᕐᓂᐊᕐᕕᖓᓂ, ᐊᐳᖅᑎᓈᑦᑐᕐᒥᓗ ᒎᓗᓂᒃ ᐅᔭᕋᕐᓂᐊᕐᕕᖓᓂ TMAC Resources 

ᒫᓐᓇᒫᖑᓚᐅᖅᑐᖅ ᓯᕗᓪᓕᖅᐹᒥ ᒎᓗᓕᐅᓚᐅᖅᑐᑦ Doris North-ᒥ, ᑐᑦᓯᕋᖅᓯᒪᓪᓗᑎᒃ ᐱᔪᓐᓇᐅᑎᓂᒃ 

ᐊᖏᓪᓕᒋᐊᖅᓯᒍᒪᓪᓗᑎᒃ ᐊᐅᓚᑕᖏᓐᓂᒃ. ᐱᓇᓱᐊᕈᓯᐅᓚᐅᖅᑐᒥ Agnico Eagle-ᑯᑦ ᐱᒋᐊᖅᑎᑦᓯᓚᐅᖅᑐᑦ 

ᐃᖃᓗᒑᕐᔪᒻᒥ ᐊᒻᒪᓗ ᐊᒪᕈᖅ ᐅᔭᕋᕐᓂᐊᕐᕕᖏᓐᓂ. ᐊᓯᖏᓪᓗ ᐅᔭᕋᕐᓂᐊᖅᑐᓕᕆᔪᑦ ᑲᔪᓯᕙᓪᓕᐊᔪᑦ, ᐃᓚᒋᔭᐅᓪᓗᑎᒃ 

Chidliak, Izok Corridor, Whale Tail, ᐊᒻᒪᓗ Back River-ᒥ. 

ᑲᔪᓯᑦᓯᐊᕆᐊᖃᕐᓂᖓ ᐅᔭᕋᕐᓂᐊᖅᑐᓕᕆᓂᖅ ᐱᒻᒪᕆᐊᓘᓂᐊᖅᑐᖅ ᓯᕗᓂᑦᓴᑦᑎᓐᓄᑦ. ᐱᒻᒪᕆᐅᓂᖅᐹᖑᓪᓗᓂ 

ᐊᖅᑯᑎᐅᓂᐊᖅᑐᖅ ᐱᕈᖅᐸᓪᓕᐊᒍᓐᓇᓂᕐᒧᑦ, ᐊᔾᔨᒌᙱᑦᑐᒃᑯᓪᓗ ᑮᓇᐅᔭᓕᐅᕈᑕᐅᒍᓐᓇᕐᓂᐊᖅᑐᓂ, 

ᑮᓇᐅᔭᓕᐅᕈᓐᓇᓂᑦᑎᓐᓄᑦ, ᐃᖅᑲᓇᐃᔮᑦᓴᖃᖅᑎᑦᓯᓂᕐᒧᓪᓗ ᒐᕙᒪᒃᑯᑦ ᓯᓚᑖᓐᓂ. 

ᐊᕐᕌᒎᑉ ᓄᙳᐊᓂ ᐊᕐᕌᓂ, 13,500 ᓄᓇᕗᒻᒥᐅᑦ ᐃᖅᑲᓇᐃᔮᑦᓴᖃᓚᐅᖅᑐᑦ. ᐊᒥᓱᕐᖑᕆᐊᖅᓯᒪᔪᑦ 800−ᓂᒃ ᐊᕐᕌᓂᓂᑦ. 

ᐃᓘᓐᓇᑎᒃ ᐊᑕᖏᑲᓴᑦᑐᒋᑦ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᓚᐅᖅᑐᑦ ᐃᓄᓐᓄᑦ. ᐃᖅᑲᓇᐃᔭᙱᑦᑐᑦ ᖃᑦᓯᐅᓂᖏᑦ 14.9 

ᐳᓴᓐᑎᖏᓐᓃᓚᐅᖅᑐᑦ 1 ᐳᓴᓐᑎᑲᓴᒻᒥᒃ ᖃᑦᓰᓐᓇᕈᕆᐊᖅᓯᒪᓪᓗᓂ ᐊᕐᕌᓂᓂᑦ. 

ᐱᕙᓪᓕᐊᔪᓕᕆᓂᖅ 

ᑕᒪᑐᒧᖓ ᓇᓗᓇᐃᕈᑎᐅᔪᑦ ᑐᓴᕈᒥᓇᖅᑐᑦ. ᑭᓯᐊᓂ ᑐᑭᓯᓇᑦᓯᐊᕆᐊᖃᖅᑐᒍᑦ ᓱᓕ ᑮᓇᐅᔭᓕᐅᕈᓐᓇᓂᕐᒧᑦ 

ᐱᕈᖅᐸᓪᓕᐊᒋᐊᖃᒻᒪᕆᑦᑐᒍᑦ, ᐱᕈᖅᐸᓪᓕᐊᓂᖃᐃᓐᓇᕐᓗᓂ ᐊᑯᓂᐅᔪᒧᑦ. ᐃᖅᑲᓇᐃᔮᑦᓴᖅᑖᒃᑲᓐᓂᕆᐊᖃᕐᓂᐊᖅᑐᒍᑦ. 

ᐅᓪᓗᒥ 10,000 ᐅᖓᑖᓃᑦᑐᑦ ᓄᓇᕗᒻᒥᐅᑦ ᐃᓕᓐᓂᐊᖅᑐᑦ. ᐱᔭᕇᖅᓯᒪᓕᖅᑲᑕ, ᐃᓅᓯᕐᒥᓂ ᒪᑭᒪᔾᔪᑎᑖᕆᐊᖃᕐᓂᐊᖅᑐᑦ. 

ᑕᐃᒪᐃᒻᒪᑦ ᐸᕐᓇᐅᑎᖃᑦᓯᐊᕆᐊᖃᖅᑐᒍᑦ ᓯᓚᑐᓂᕗᑦ ᐊᑐᕐᓗᒍ, ᐅᔾᔨᖅᓱᑦᓯᐊᕐᓗᑕᓗ ᑮᓇᐅᔭᖃᖅᑎᑦᓯᓗᑕ ᕿᑐᕐᖓᕗᑦ 

ᐊᑐᐃᓐᓇᖃᖁᓪᓗᒋᑦ, ᓴᖅᑭᖅᑎᑦᓯᒍᓐᓇᖁᓪᓗᒋᓪᓗ, ᐱᕕᖃᕐᕕᒋᒍᓐᓇᖅᑕᒥᓂᒃ. 

ᐅᖃᐅᓯᖃᕈᒪᓕᕐᒥᔪᖓ ᓇᐅᒃᑯᑦ ᑮᓇᐅᔭᖃᖅᑎᑦᓯᒋᐊᖃᕐᒪᖔᑦᑕ. 

ᐱᒻᒪᕆᐅᓂᖅᐹᖅ ᑮᓇᐅᔭᓂᒃ ᐃᓕᓯᕕᒋᓂᐊᖅᑕᕗᑦ ᑐᑭᓯᓇᑦᓯᐊᕆᐊᓕᒃ. ᐃᑲᔪᕆᐊᓕᕗᑦ ᓄᓇᕗᒻᒥᐅᑦ 

ᐱᔪᓐᓇᕐᓂᖅᑖᖅᐸᓪᓕᐊᖁᓪᓗᒋᑦ ᐃᓚᐃᓐᓈᖅᑕᐅᓯᒪᙱᓪᓗᑎᒃ ᓯᕗᓂᑦᓴᖃᑦᓯᐊᕐᓂᖅᓴᐅᖁᓪᓗᒋᑦ. ᐱᐅᓂᖅᓴᓂᒃ 

ᐃᓪᓗᑖᖅᑎᑦᓯᒋᐊᖃᖅᑐᒍᑦ, ᕿᑐᕐᖓᖏᑦ ᐃᓕᓐᓂᐊᖅᑕᒥᓂᒃ ᑲᒪᖃᑦᑕᕈᓐᓇᖁᓪᓗᒋᑦ, ᐊᖏᔪᖅᑳᕆᔭᐅᔪᓪᓗ 

ᐃᑲᔪᖃᑦᑕᕈᓐᓇᖁᓪᓗᒋᑦ ᐃᓕᓐᓂᐊᖅᑎᓪᓗᒋᑦ. ᐱᐅᓂᖅᓴᓂᒃ ᐃᖏᕐᕋᔪᓕᕆᔾᔪᑎᑖᕆᐊᖃᖅᑐᒍᑦ ᓄᓇᓕᑦᑎᓐᓄᑦ 

ᓂᐅᕐᕈᑎᖃᕐᕕᒋᒍᓐᓇᖅᑕᑎᓐᓄᓪᓗ. ᐱᐅᓂᖅᓴᓂᓪᓗ ᑐᓴᐅᒪᖃᑦᑕᐅᑎᑖᕆᐊᖃᖅᑐᒍᑦ. 

ᓇᓗᓇᐃᑦᓯᐊᕈᒪᓪᓗᒍ, ᐱᒋᐊᕈᑎᖃᕇᖅᓯᒪᔪᒍᑦ. ᓂᕆᐅᑦᑐᐃᓐᓇᐅᔪᒍᑦ ᒪᑐᐃᖅᑕᐅᓛᕐᓂᖓᓂᒃ ᓄᑖᖅ ᐃᖃᓗᓐᓂ 

ᖃᖓᑕᔫᒃᑯᕕᒃ ᐊᐅᔭᐅᓛᖅᑐᒥ. ᓴᓇᓛᖅᑐᑕᓗ ᑐᓚᑦᑕᕐᕕᓐᓂᒃ ᐃᖃᓗᓐᓂ ᒥᑦᑎᒪᑕᓕᒻᒥᓗ. ᑖᒃᑯᐊ ᑐᓚᑦᑕᕐᕖᑦ 

ᓴᓇᔭᐅᓛᕐᓂᖏᑦ ᐱᐅᓯᕚᓪᓕᕈᑕᐅᒻᒪᕆᓛᖅᑐᑦ ᐅᒥᐊᕐᔪᐊᒃᑯᑦ ᑎᑭᑎᑦᓯᖃᑦᑕᓂᕐᒥᒃ ᐃᖃᓗᓕᕆᓂᕐᒧᓪᓗ. ᑖᒃᑯᓇᓂ 

ᑮᓇᐅᔭᐃᑦ ᐊᑐᖅᑐᑦᓴᓂ ᐊᑐᖅᑐᑦᓴᓕᐅᖅᑐᒍᑦ $26 ᒥᓕᐊᓐᑲᓐᓂᕐᓂᒃ ᐊᕐᕌᒎᓐᓄᑦ ᐱᖓᓱᓐᓄᑦ ᑖᒃᑯᐊ ᐱᓕᕆᐊᑦ 

ᐱᔭᕇᖅᑕᐅᒍᓐᓇᖁᓪᓗᒋᑦ. 

ᑭᓯᐊᓂ ᐊᓯᖏᑦ ᐱᓕᕆᐊᑦ ᐱᕚᓪᓕᕈᑕᐅᔪᓐᓇᒻᒪᕆᑦᑐᑦ ᐃᑲᔪᕐᓂᖃᕋᔭᖅᑐᑎᒃ ᐅᕙᑦᑎᓐᓄᑦ. ᐃᓱᒪᒋᔭᒃᑲ ᐊᑐᕆᐊᓕᐅᕐᓂᖅ 

ᑐᓚᑦᑕᕐᕕᓕᐅᕐᓂᕐᓗ Grays Bay ᖁᕐᓗᖅᑐᐊᕐᔪᒻᒧᑦ. ᐊᑭᕋᔭᖅᑐᖅ $500 ᒥᓕᐊᓐᑲᓴᓐᓂᒃ, ᐊᖏᓂᖅᐹᖑᒐᔭᖅᑐᖅ 

ᑮᓇᐅᔭᖃᖅᑎᑦᓯᓂᕐᒧᑦ ᕿᑎᕐᒥᐅᓂ. ᓴᖅᑭᕈᑕᐅᒐᔭᖅᑐᖅ ᐊᖏᔪᓂᒃ ᐱᕚᓪᓕᕈᑕᐅᖑᓐᓇᖅᑐᓂᒃ. ᒐᕙᒪᑐᖃᒃᑯᑦ ᓇᒻᒥᓂᖅ 

ᐃᖏᕐᕋᔪᓕᕆᓂᕐᒧᑦ ᕿᒥᕐᕈᓚᐅᖅᑕᖓᓂ ᓇᓗᓇᐃᖅᑕᐅᓚᐅᕐᒥᔪᖅ ᐊᕐᕌᓂ. ᐊᑐᕆᐊᓕᐅᖅᑲᑕ ᔭᓗᓇᐃᒥᒃ ᐃᒪᕕᖓᑕ 

ᓯᓈᖓᓄᑦ ᓄᓇᕗᑦ ᐊᑭᖃᕋᔭᖅᑐᖅ $2 ᐱᓕᐊᓐᑲᓴᓐᓂᒃ. ᑭᓯᐊᓂ ᑐᕌᕈᑕᐅᒍᓐᓇᖅᓯᒐᔭᖅᑐᖅ $40 ᐱᓕᐊᓐᑲᓴᓐᓄᑦ 

ᐅᔭᕋᕐᓂᐊᖅᑐᓕᕆᓂᕐᒧᑦ ᐱᕙᓪᓕᐊᑎᑦᓯᓂᒃᑯᑦ. ᐅᑭᐅᖅᑕᖅᑐᒧᑦ ᐊᖅᑯᑎᓕᐅᕐᓂᖅ ᓄᓇᕐᔪᐊᒧᑦ 

ᐊᖏᓪᓕᕚᓪᓕᕈᑕᐅᒻᒪᕆᒐᔭᖅᑐᖅ ᑮᓇᐅᔭᓕᐅᕈᑎᖃᕈᓐᓇᓂᕐᒧᑦ ᓄᓇᕗᒻᒥ. ᑭᓯᐊᓂ ᓴᓇᒍᓐᓇᔾᔮᙱᑦᑕᕗᑦ 

ᒐᕙᒪᑐᖃᒃᑯᓐᓄᑦ ᐃᑲᔪᖅᑕᐅᙱᒃᑯᑦᑕ. 

ᖃᐅᔨᒪᔪᒍᑦ ᒐᕙᒪᑐᖃᒃᑯᑦ ᒪᑐᐃᖓᓂᖏᓐᓂᒃ ᐱᓕᕆᐊᓄᑦ ᐃᑲᔪᕐᓂᖃᕋᔭᖅᑐᓄᑦ ᑭᒃᑯᑐᐃᓐᓇᐃᑦ ᐃᓅᓯᖏᓐᓄᑦ. 

ᑕᑯᓯᒪᔭᕗᑦ $68 ᒥᓕᐊᓐᓂᒃ ᑮᓇᐅᔭᖅᑖᖅᑎᑦᓯᓚᐅᖅᑎᓪᓗᒋᑦ ᐱᐅᓯᕚᓪᓕᖅᑕᐅᖁᓪᓗᒋᑦ ᓄᓇᕗᒻᒥ ᐃᒪᓕᕆᓂᕐᒧᑦ 

ᑭᓈᓗᓕᕆᓂᕐᒧᓪᓗ ᐊᐅᓚᑦᓯᓂᕐᒧᑦ. ᑐᙵᓱᑦᑎᑦᓯᐊᖅᑕᕗᑦ ᒐᕙᒪᑐᖃᒃᑯᑦ ᐊᖏᕈᑎᖃᖅᓯᒪᓂᖏᑦ 75 ᐳᓴᓐᑎᖏᓐᓂᒃ 

ᐃᑲᔪᕈᒪᓂᖏᑦ ᓄᑖᕐᖑᕆᐊᖅᓯᓂᕐᒧᑦ ᐊᑭᖏᓐᓄᑦ. ᐊᖏᓪᓕᒋᐊᖅᑎᑦᓯᒋᐊᓖᑦ ᐊᑭᑐᔫᑎᓄᑦ ᐃᑲᔪᖃᑦᑕᕐᓂᖏᓐᓄᑦ 

ᐃᑲᔪᕐᓗᑎᒃ ᖁᕐᓗᖅᑐᐊᕐᔪᒻᒧᑦ ᐊᑐᕆᐊᓕᐅᕐᓂᕐᒧᑦ ᑐᓚᑦᑕᕐᕕᓕᐅᕐᓂᒧᓪᓗ. ᐱᓕᕆᐊᖅ ᐃᑲᔫᑎᖃᖅᑐᒻᒪᕆᐅᒐᔭᖅᑐᖅ 

ᓄᓇᕗᒻᒧᑦ. ᑲᑐᔾᔨᓗᑕ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓪᓗ, ᐅᖃᖃᑎᒌᓐᓇᕐᓂᐊᖅᑕᕗᑦ ᒐᕙᒪᑐᖃᒃᑯᑦ ᑖᓐᓇ ᐱᓕᕆᐊᖅ 

ᓯᕗᒧᒋᐊᖅᑎᑕᐅᒍᓐᓇᖁᓪᓗᒍ. 

ᐅᖃᖃᑎᒋᒻᒪᔭᕗᑦ ᑐᑦᓯᕋᐅᑎᕗᑦ ᐱᔾᔪᑎᒋᓪᓗᒍ ᐊᑐᕆᐊᓕᐅᕈᒪᓂᕐᒧᑦ ᑰᔾᔪᐊᕌᓗᒻᒥᒃ ᐊᕐᕕᐊᓄᑦ, ᑎᑭᕋᕐᔪᐊᒧᑦ 

ᑲᖏᖅᖠᓂᕐᒧᓪᓗ. ᓯᕗᓕᖅᑎ ᐅᖃᖅᓯᒪᒻᒪᑦ, ᐱᕙᓪᓕᐊᕌᕐᔪᒍᑕᐅᓯᒪᔪᖅ ᑐᑦᓯᕋᐅᑎᕗᑦ, ᑭᓯᐊᓂ ᐱᙱᓗᐊᖅᑐᖅ. 

ᐊᑦᓱᕉᑎᒌᓐᓇᕐᓂᐊᖅᑕᕗᑦ ᐃᓚᒋᔭᐅᓪᓗᓂ ᑲᖏᖅᓱᐊᓗᒻᒥ ᑲᑎᒪᖃᑎᒌᖃᑦᑕᓂᒃᑯᑦ. 

ᑲᔪᓯᒍᑎᖃᕐᓂᐊᕐᒥᔪᒍᑦ ᐊᔭᐅᖅᑐᐃᖃᑦᑕᕐᓂᕗᑦ ᒐᕙᒪᑐᖃᒃᑯᓐᓂᒃ ᐱᒻᒪᕆᐊᓗᒻᒥᒃ ᐱᒋᐊᖃᓪᓚᕆᓐᓂᑎᓂᒃ 

ᐃᓪᓗᑦᓴᒃᑲᓐᓂᕐᓂᒃ. ᑕᕝᕙᓂ ᐊᕐᕌᒍᒥ ᐃᓪᓗᓕᐅᕐᓂᐊᖅᑐᒍᑦ 17-ᓂᒃ ᐃᖅᑲᓇᐃᔭᖅᑎᓄᑦ, 90-ᓂᓪᓗ ᐃᓪᓗᓕᐅᕐᓗᑕ 

ᑭᒃᑯᑐᐃᓐᓇᐃᑦ ᐊᑐᖅᑐᐊᕋᑦᓴᖏᓐᓂᒃ. ᐊᕐᕌᒎᓛᖅᑐᒥ, 95-ᑲᓐᓂᕐᓂᒃ ᑭᒃᑯᑐᐃᓐᓇᐃᑦ ᐊᑐᖅᑐᐊᕋᑦᓴᖏᓐᓂᒃ 

ᐃᓪᓗᓕᐅᓛᖅᑐᑕ. ᑭᓯᐊᓂ ᑐᑭᓯᓇᑦᓯᐊᖅᑐᑦ ᐊᒥᓱᒃᑲᓐᓂᕐᓂᒃ ᐃᓪᓗᓕᐅᕆᐊᖃᕐᓂᑎᓐᓂᒃ, ᐃᓪᓗᒥᐅᖃᑎᒌᑦ 

ᐊᒥᓲᓗᐊᖃᑦᑕᕐᓂᖏᑦ ᓱᓕ ᐃᓱᒫᓗᓐᓇᖅᑐᒻᒪᕆᐊᓗᒃ. ᑕᑯᓪᓗᒋᑦ ᑲᓇᑕᓕᒫᒥ ᖃᓄᐃᒍᓯᐅᔪᑦ, ᖁᓕᐅᑉᐸᑕ ᓄᓇᕗᒻᒥᐅᑦ 

ᐱᖓᓱᑦ ᐃᓪᓗᒥᐅᖃᑎᒌᑦ ᐊᒥᓲᓗᐊᖅᑐᑎᒃ ᓂᓐᓂᐅᕋᓚᐅᑎᔪᑦ. 

ᐊᑐᐃᓐᓇᐅᑎᑦᓯᓂᕐᒥᒃ ᐃᓪᓗᖃᑦᓯᐊᖅᑎᑦᓯᓂᕐᒥᑐᐃᓐᓇᐅᙱᑦᑐᖅ. ᐱᐅᓂᖅᓴᓂᒃ ᐃᓪᓗᑦᓴᖃᖅᑎᑦᓯᓂᖅ 

ᐱᔪᓐᓃᒃᑲᓐᓂᕈᑕᐅᒐᔭᖅᑐᖅ ᑕᖃᓯᒪᓂᕐᒥᒃ, ᐱᔪᓐᓃᒃᑲᓐᓂᕈᑕᐅᓗᓂ ᐃᓱᒪᒥᒍᑦ ᐊᑲᐅᙱᓕᐅᕈᑎᖃᖅᐸᑦᑐᓂᒃ, 

ᐱᔪᓐᓃᒃᑲᓐᓂᕈᑕᐅᓗᓂᓗ ᐃᓚᒌᓂ ᐋᓐᓂᖅᑎᕆᓂᐅᕙᑦᑐᒥᒃ. ᑮᓇᐅᔭᖃᖅᑎᑦᓯᓂᖅ ᐃᓪᓗᓕᕆᓂᕐᒧᑦ ᑐᑭᓕᒃ ᐱᐅᓂᖅᓴᓂᒃ 

ᐋᓐᓂᐊᖃᕐᓇᙱᑦᑐᓕᕆᓂᒃᑯᑦ ᖃᓄᐃᙱᓂᖅᓴᐅᑎᑦᓯᓂᕐᒥᒃ ᖃᑦᓰᓐᓇᐅᓂᖅᓴᐅᒐᔭᖅᑐᑎᓪᓗ ᑭᒃᑯᑐᐃᓐᓇᐃᑦ ᑕᑎᖃᖅᑐᑦ 

ᐃᑲᔫᓯᐊᖅᑖᖃᑦᑕᓂᕐᒥᒃ. 

ᐊᕐᕌᒎᓂᐊᖅᑐᒥ, ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᓴᖅᑭᖅᑎᑦᓯᓂᐊᖅᑐᑦ ᒐᕙᒪᒃᑯᑦ ᐸᕐᓇᐅᑎᖏᓐᓂᒃ 

ᖃᓄᐃᓕᒋᐊᕈᑎᖃᕐᓂᕐᒧᑦ ᐃᓪᓗᓕᕆᓂᕐᒧᑦ. ᑖᒃᑯᐊ ᐸᕐᓇᐅᑎᑦ ᑲᒪᒍᑕᐅᓂᐊᖅᑐᑦ ᐃᓪᓗᓕᕆᓂᕐᒧᑦ 

ᐊᑲᐅᙱᓕᐅᕈᑎᑦᑎᓐᓂᒃ ᐊᑯᓂᐅᔪᒧᑦ ᓯᕗᓂᑦᓴᑎᓐᓄᑦ. ᐊᑯᓂᐅᔪᒧᑦ ᐅᖃᖅᑐᖓ, ᑐᑭᓕᒃ ᐊᕐᕌᒍᓂᒃ ᖁᓕᓂᒃ 

ᐊᕙᑎᓂᓪᓘᓐᓃᑦ. ᐋᖅᑭᑦᓱᐃᓪᓗᑎᒃ ᐸᕐᓇᐅᑎᒥᒃ, ᒐᕙᒪᒃᑯᑦ ᐱᓕᕆᕕᖏᑦ, ᐃᓚᐅᖃᑕᐅᒋᐊᓖᑦ ᐃᓪᓗᓕᐅᖅᑏᓪᓗ 

ᐊᖏᖃᑎᒌᑦᑐᐃᓐᓇᐅᓚᐅᖅᑐᑦ ᖃᓄᐃᓕᐅᕆᐊᖃᕐᓂᑎᓐᓂᒃ. ᐸᕐᓇᐅᑎᓂ ᐃᓚᒋᓕᐅᔾᔨᓯᒪᔪᑦ 60-ᓂᒃ ᓇᓗᓇᐃᔭᖅᓯᒪᔪᓂᒃ 

ᖃᓄᐃᓕᐅᒋᐊᕈᑎᐅᒋᐊᓕᓐᓂᒃ, ᑲᒪᒋᔭᐃᓐᓇᕆᓂᐊᖅᑐᑎᒍᓗ. ᑭᓯᐊᓂ ᐃᓚᖓᑦ ᐱᑕᖃᙱᑦᑐᖅ ᐸᕐᓇᐅᑎᓂ, 

ᐱᑕᖃᕆᐊᖃᓪᓚᕆᑦᑐᓂ, ᓈᒻᒪᑦᑐᓂᒃ ᒐᕙᒪᑐᖃᒃᑯᓐᓂᒃ ᑮᓇᐅᔭᖃᖅᑎᑕᐅᒋᐊᖃᕐᓂᖓ. ᑲᔪᓯᒍᑎᖃᐃᓐᓇᖅᑐᒍᑦ 

ᑐᑦᓯᕋᖃᑦᑕᓂᕐᒥᒃ ᒐᕙᒪᑐᖃᒃᑯᓐᓄᑦ ᐃᑲᔪᖅᑕᐅᒍᒪᓂᕐᒥᒃ. 

ᑮᓇᐅᔭᖃᖅᑎᑦᓯᑎᓪᓗᑕ ᐃᓪᓗᓕᕆᓂᕐᒧᑦ, ᐊᑐᕆᐊᓄᑦ, ᑐᓚᑦᑕᕐᕕᓐᓄᑦ ᐊᓯᖏᓐᓄᓪᓗ ᐱᓕᕆᐊᓄᑦ, 

ᑮᓇᐅᔭᖃᖅᑎᑦᓯᓂᐊᕐᔪᒍᑦ ᐃᓄᖁᑎᑦᑎᓐᓄᑦ. ᐃᑲᔪᕐᓂᐊᖅᑕᕗᑦ ᐃᖅᑲᓇᐃᔮᑦᓴᑦᓯᐊᒃᑲᓐᓂᖅᑖᕈᓐᓇᖁᓪᓗᒋᑦ, 

ᐃᓅᓯᖃᑦᓯᐊᒃᑲᓐᓂᖁᓪᓗᒋᑦ, ᓯᕗᓂᑦᓴᖃᑦᓯᐊᒃᑲᓐᓂᖁᓪᓗᒋᓪᓗ. ᐊᖅᑯᑎᓯᐅᕆᐊᖃᖅᑐᒍᑦ ᐊᔪᖅᓴᓗᐊᖅᑐᒦᖁᓇᒋᑦ, 



 

 2017-18 BUDGET ADDRESS v 

ᐃᓄᓕᕆᔨᒃᑯᓂᓪᓗ ᐃᑲᔫᓯᐊᖅᑖᖃᑦᑕᓂᕐᒥᒃ ᓄᖅᑲᖁᓪᓗᒋᑦ. ᐃᓱᒫᓘᑎᖃᖅᑐᐃᓐᓇᐅᒋᐊᖃᖅᑐᒍᑦ ᐃᓄᓕᕆᔨᒃᑯᑎᒍᑦ 

ᐃᑲᔫᓱᓯᐊᖅᑖᑎᑦᓯᖃᑦᑕᕐᓂᕐᒧᑦ ᑮᓇᐅᔭᖅᑐᕈᑎᖃᖃᑦᑕᕐᓂᕗᑦ ᐊᕐᕌᒎᓯᒪᔪᓂᒃ ᐱᖓᓲᔪᖅᑐᓂᒃ ᐊᒥᓱᕐᖑᕆᐊᖅᓯᒪᔪᑦ 60 

ᐳᓴᓐᑎᓂᒃ. ᐅᓪᓗᒥ ᑕᑯᓐᓇᙳᐊᕐᓗᒋᑦ ᑕᓪᓕᒪᐅᑉᐸᑕ ᓄᓇᕗᒻᒥᐅᑦ ᒪᕐᕉᒃ ᐊᑐᖃᑦᑕᖅᑐᑦ ᐊᔾᔨᒌᙱᑦᑐᓂᒃ 

ᐃᑲᔫᓯᐊᖅᑖᕈᑎᓂᒃ. ᑕᒪᓐᓇ ᓯᖁᒥᒋᐊᓕᕗᑦ ᐊᔪᖅᓴᓗᐊᖃᑦᑕᕐᓂᖅ. ᐃᓱᒪᓗᑕ ᑭᓱᑦ ᐱᐅᓂᖅᓴᐅᒐᔭᕐᒪᖔᑕ. ᓂᕿᑦᓴᒥᓂᓪᓗ 

ᐊᒥᒐᖅᓯᓗᐊᖃᑦᑕᕐᓂᖅ ᐱᔪᓐᓃᒃᑲᓐᓂᖁᓪᓗᒍ, ᖃᓄᐃᙱᑦᓯᐊᒃᑲᓐᓂᖁᓪᓗᒋᑦ ᑎᒥᒥᒍᑦ ᐃᓱᒪᒥᒍᓪᓗ, 

ᐃᓕᓐᓂᐊᑦᓯᐊᒃᑲᓐᓂᖃᑦᑕᕐᓗᑎᒃ ᐃᓕᓐᓂᐊᕐᕕᓐᓂ, ᑮᓇᐅᔭᑦᓴᑖᕆᕙᑦᑕᖏᓪᓗ ᓯᑭᑖᕆᕙᑦᑕᖏᑦ ᐊᖏᓂᖅᓴᐅᖃᑦᑕᕐᓗᑎᒃ, 

ᐊᑲᐅᙱᓕᐅᕈᑎᖃᙱᓂᖅᓴᐅᓗᑕ ᐋᖓᔮᕐᓇᖅᑐᓕᕆᓂᕐᒧᑦ ᐃᒥᐊᓗᓕᕆᓂᕐᒧᓪᓗ, ᐃᓚᒌᓂ 

ᐋᓐᓂᖅᑎᕆᙱᓂᖅᓴᐅᖃᑦᑕᕐᓗᑎᒃ. ᑕᒪᒃᑯᐊ ᑐᕌᖓᔪᐃᓐᓇᐅᒻᒪᑕ ᐊᔪᖅᓴᓗᐊᖃᑦᑕᓂᕐᒧᑦ, ᖃᐅᔨᒋᐊᖃᖅᑐᑕᓗ 

ᐊᑲᐅᓂᖅᓴᓂᒃ. 

ᐃᓕᓐᓂᐊᖅᑐᓕᕆᓂᖅ ᓯᕗ5ᓪᓕᖅᐹᖑᑎᓯᒪᔭᕗᑦ. ᐱᔾᔪᑎᑑᒻᒪᑦ ᐱᕙᓪᓕᐊᑎᑦᓯᓂᕐᒧᑦ ᑭᒃᑯᓕᒫᓂᒃ ᖃᐅᔨᒪᔨᑕᐅᓂᕐᒧᑦ, 

ᖃᐅᔨᓴᖅᑐᓕᕆᓂᕐᒧᑦ ᐃᖅᑲᓇᐃᔭᕈᓐᓇᓂᕐᒧᓪᓗ ᐱᔪᓐᓇᕐᓂᖅᑖᖅᐸᓪᓕᐊᓂᕐᒧᑦ. ᑕᒪᒃᑯᐊ ᐱᑕᖃᕆᐊᖃᓪᓚᕆᑦᑐᑦ 

ᐅᓪᓗᒥᐅᓕᖅᑐᖅ ᑮᓇᐅᔭᓕᐅᕈᓐᓇᓂᕐᒧᑦ. ᑕᒪᒃᑯᓂᖓ ᐱᔪᓐᓇᕐᓂᖃᙱᓪᓗᓂ, ᑕᒪᒃᑯᓂᖓ ᐱᔪᓐᓇᕐᓂᖃᖅᑐᓂᒃ 

ᐃᖅᑲᓇᐃᔭᖅᑎᑦᓴᖃᙱᓪᓗᓂ, ᓯᕗᒧᐊᕈᓐᓇᔾᔮᙱᑦᑐᒍᑦ ᐅᓪᓗᒥᐅᓕᖅᑐᖅ ᓄᓇᕐᔪᐊᑎᓐᓂ. 

ᑭᖑᓂᑦᑎᓐᓂ ᑕᑯᒋᐊᕐᓗᒍ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᒥᓂᖓ 2010-ᖑᑎᓪᓗᒍ. ᑕᐃᑦᓱᒪᓂ, ᐊᕐᕌᒍᐃᑦ ᖁᓕᑲᓴᐃᑦ 

ᓄᓇᕗᙳᖅᓯᒪᓕᖅᑎᓪᓗᑕ, ᑐᕌᒐᖃᓚᐅᖅᑐᒍᑦ ᐃᖅᑲᓇᐃᔭᖅᑎᑖᕋᓱᐊᕐᓂᕐᒥᒃ ᓄᓇᕗᒻᒥᐅᓂᒃ ᐃᓄᓐᓂᒃ. ᑕᐃᑦᓱᒪᓂ 

ᑐᕌᒐᖃᓚᐅᖅᑐᒍᑦ, ᑕᐃᒫᑦᓴᐃᓐᓇᖅ ᐅᓪᓗᒥᐅᓕᖅᑐᖅ, ᑐᙵᕕᓕᐅᕈᒪᓪᓗᑕ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓂᒃ 

ᑐᕌᖓᓂᖃᑦᓯᐊᖅᑐᓂᒃ ᐃᓄᖁᑎᒥᓄᑦ ᐱᔨᑦᓯᕋᕐᕕᒥᓄᑦ. ᑭᓯᐊᓂ ᑕᒻᒪᖅᓯᒪᔪᖅᓯᐅᖅᑎ ᓇᓗᓇᐃᖅᓯᓚᐅᖅᓯᒪᔪᖅ 

ᐱᓕᕆᔾᔪᓯᕗᑦ ᐊᓯᔾᔨᕆᐊᖃᕐᓂᖓᓂᒃ. ᓰᓚ ᕗᕋᐃᓱ ᐅᖃᐅᔾᔨᓚᐅᖅᓯᒪᔪᖅ ᐅᕙᑦᑎᓐᓂᒃ ᐃᖅᑲᓇᐃᔭᖅᑎᑖᕆᐊᖃᕋᑦᑕ, 

ᐅᖃᖅᑐᓂ, “ᐱᔪᓐᓇᕐᓂᖃᑦᓯᐊᖅᑐᓂᒃ” ᐊᑐᐃᓐᓇᐅᑎᑦᓯᒍᓐᓇᓂᕐᒧᑦ ᒐᕙᒪᒃᑯᑦ ᐱᓕᕆᐊᖏᓐᓂᒃ ᐱᔨᑦᓯᕋᐅᑎᖏᓐᓂᓪᓗ. 

ᑭᖑᒧᒋᐊᒃᑲᓐᓂᖅ ᑕᑯᒋᐊᒃᑲᓐᓂᕐᓗᑕ. ᐊᕐᕌᒍᐃᑦ 11 ᓈᓯᒪᓕᖅᑐᑦ ᐃᖅᑲᖅᑐᐃᔨ ᑖᒪᔅ ᐴᔾᔪ ᐅᖃᓚᐅᖅᓯᒪᔪᖅ 

ᐃᓱᒪᒋᒐᑦᓴᐅᙱᒻᒪᕆᑦᑐᑦ ᑐᕌᒐᖏᑦ ᐃᓛᒃᑰᖅᑐᖅ 23 ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᕈᑎᖏᓐᓂ ᐃᓱᒪᒋᙱᑐᐊᕈᑦᑎᒍ 

ᐊᒥᓲᓂᖅᓴᐃᑦ ᒐᕙᒪᒃᑯᓐᓂ ᐃᖅᑲᓇᐃᔮᑦ ᐃᓕᓐᓂᐊᖅᓯᒪᒋᐊᖃᕐᓂᕐᒧᑦ ᐱᔪᓐᓇᕐᓂᖃᕆᐊᖃᕐᓂᖏᓐᓂᒃ. 

ᑕᐃᒪᐃᒻᒪᑦ ᒐᕙᒪᒋᔭᕗᑦ ᐱᒋᐊᖅᑐᑎᒃ ᐱᖓᔪᐊᓐᓂ ᒪᓕᒐᓕᐅᖅᑎᐅᑎᓪᓗᒋᑦ, ᑲᒪᒋᐊᖅᐸᓪᓕᐊᓚᐅᖅᑐᑦ ᑕᒪᑐᒥᖓ 

ᐱᔪᓐᓇᕐᓂᖃᕆᐊᖃᕐᓂᕐᒧᑦ ᐃᓱᒫᓘᑕᐅᔪᒥᒃ ᐃᖅᑲᓇᐃᔭᖅᑐᓕᕆᓂᕐᒧᑦ ᖃᓄᖅᑑᕈᑎᑎᒍᑦ. ᐅᖃᐅᓯᕆᒃᑲᓐᓂᕐᓂᐊᖅᑕᕋ 

ᑖᓐᓇ ᖃᓄᖅᑑᕈᑎ ᐅᕙᑦᓯᐊᕈᒃᑲᓐᓂᒐᓛᒃ. ᑭᓯᐊᓂ ᒪᓐᓇ ᑐᙵᕕᖃᖅᑐᖅ ᐋᖅᑭᐅᒪᔾᔪᑕᐅᒍᓐᓇᕐᓂᖓᓂᒃ 

ᐱᐅᓯᕚᓪᓕᖅᑎᑦᓯᓂᒃᑯᑦ ᐃᓕᓐᓂᐊᖅᑐᓕᕆᓂᕐᒥᒃ. 

ᖁᕕᐊᓲᑎᒋᔭᕗᑦ ᐱᕙᓪᓕᐊᔪᑦ ᐃᓕᓐᓂᐊᕐᕕᑦᑎᓐᓂ ᐊᒥᓲᓂᖅᓴᓂᒃ ᐃᓕᓐᓂᐊᖅᑎᓂᒃ ᐱᔭᕇᖅᑐᖃᖃᑦᑕᓕᕐᓂᖓ. 

ᐊᑕᐅᑦᓯᒃᑯᑦ, ᓇᓗᓇᐃᕆᐊᖃᕐᒥᔭᕗᑦ ᐊᒥᓲᓗᐊᖅᑐᑦ ᓄᓇᕗᒻᒥᐅᑦ ᓄᖅᑲᖃᑦᑕᕐᓂᖏᑦ ᐃᓕᓐᓂᐊᕐᕕᐊᓗᒻᒥ ᐱᔭᕇᓚᐅᕋᑎᒃ. 

ᐱᔭᕇᖅᑕᐅᒋᐊᖃᕐᓂᖓ ᐃᓕᓐᓂᐊᕐᓂᐅᑉ ᖁᑦᑎᓐᓂᖓ 12 ᑐᙵᕕᐅᒻᒪᑦ ᑲᔪᓯᑦᓯᐊᕈᑎᖃᕈᓐᓇᓂᕐᒧᑦ. ᑖᒃᑯᓇᓂ 

ᐊᑐᖅᑐᑦᓴᓂᒃ ᑮᓇᐅᔭᖃᖅᑎᑦᓯᓂᐊᖅᑐᒍᑦ $850,000 ᐱᐅᓯᕚᓪᓕᖁᓪᓗᒋᑦ ᐃᑲᔫᑎᓄᑦ ᐱᔨᑦᓯᕋᐅᑏᑦ ᐃᓕᓐᓂᐊᕐᕕᑦᑎᓐᓄᑦ. 

ᐃᑲᔪᕐᓂᐊᖅᑕᕗᑦ ᐃᓚᒌᑦ ᐃᑲᔪᖅᓱᖅᑎᓪᓗᒋᑦ ᕿᑐᕐᖓᒥᓂᒃ ᐃᓕᓐᓂᐊᖅᑎᓪᓗᒋᑦ. ᐱᐅᓯᕚᓪᓕᖅᑎᓐᓂᐊᖅᑕᕗᑦ 

ᐸᐃᕆᕕᓐᓂ ᐃᓕᓐᓂᐊᕆᐅᖅᓴᒍᑏᑦ. ᐱᐅᓯᕚᓪᓕᖅᑎᓪᓗᒋᑦ ᐃᓄᐃᑦ ᐅᖃᐅᓯᖏᓐᓂᒃ ᐃᓕᓐᓂᐊᖅᑎᑦᓯᓂᐅᕙᑦᑐᑦ 

ᒥᑭᔫᑕᐅᓂᖅᓴᓄᑦ ᐃᓕᓐᓂᐊᕐᕕᓐᓂ, ᐃᖅᑲᓇᐃᔭᖅᑎᑖᒃᑲᓐᓂᕐᓗᑕᓗ ᐃᓄᓐᓂᒃ ᐃᓕᓐᓂᐊᖅᑎᑦᓯᔨᓂᒃ. 

ᐱᓕᒻᒪᑦᓴᓂᐊᖅᑕᕗᑦ ᒪᒃᑯᑦᑐᑦ ᐊᖑᑏᑦ ᐊᕐᓇᐃᓪᓗ ᒐᕙᒪᒃᑯᓐᓂ ᐃᖅᑲᓇᐃᔮᖅᑖᕈᓐᓇᖅᓯᖁᓪᓗᒋᑦ. ᑲᔪᖏᖅᓴᐃᓂᒃᑯᑦ 

ᐃᖅᑲᓇᐃᔭᖅᓯᓐᓈᑦ ᐱᓕᒻᒪᑦᓴᐅᒍᑎᐅᔪᑦ ᐃᓚᒋᔭᐅᔪᖅ ᐋᖅᑭᐅᒪᕚᓪᓕᕈᑎᑦᓴᐅᓂᕐᒧᑦ. ᑕᐃᒫᑦᓴᐃᓐᓇᖅ ᐊᐅᔭᒃᑯᑦ 



vi 2017-18 BUDGET ADDRESS 

ᐃᓕᓐᓂᐊᖅᑎᓂᒃ ᐃᖅᑲᓇᐃᔭᖅᑎᑦᓯᖃᑦᑕᓂᕐᒧᑦ ᐱᓕᕆᐊᖅ. ᐊᐅᔭᐅᓚᐅᖅᑐᖅ, ᒐᕙᒪᒃᑯᑦ ᐃᖅᑲᓇᐃᔭᖅᑎᑦᓯᓚᐅᖅᑐᑦ 249 

ᐃᓕᓐᓂᐊᖅᑎᓂᒃ ᓄᓇᕗᓗᑦᑖᒥ. ᑕᒪᓐᓇ ᑐᓴᕈᒥᓇᖅᑐᖅ. ᑕᕝᕙᓂ ᐊᕐᕌᒍᒥ ᐊᒥᓲᓂᖅᓴᒻᒪᕆᓐᓂᒃ 

ᐃᖅᑲᓇᐃᔭᖅᑎᑦᓯᒍᒪᓂᐊᖅᑐᒍᑦ. 

ᐱᐅᓯᕚᓪᓕᖅᑎᓐᓂᐊᖅᑕᕗᑦ ᐃᖅᑲᓇᐃᔮᑦᓴᓄᑦ ᑐᕌᖓᑦᓯᐊᖅᑐᓂᒃ ᐱᓕᒻᒪᑦᓴᐃᖃᑦᑕᕐᓂᕗᑦ ᐃᓐᓇᕐᓂᒃ ᐃᑲᔪᕐᓗᒋᓪᓗ 

ᐅᐸᓗᖓᐃᔭᖅᑎᓪᓗᒋᑦ ᐃᖅᑲᓇᐃᔮᑦᓴᑦᓯᐊᕙᐅᓂᖅᓴᓄᑦ. ᑐᓂᓯᒃᑲᓐᓂᕐᓂᐊᕋᑦᑎᒍ ᓄᓇᕗᑦ ᓯᓚᑦᑐᖅᓴᕐᕕᒃ 

ᐃᒪᓐᓇᑎᒋᒃᑲᓐᓂᕐᓂᒃ $1.3 ᒥᓕᐊᓐ ᑮᓇᐅᔭᖃᒃᑎᑕᐅᖁᓪᓗᒋᑦ ᐃᓄᓕᕆᔨᒃᑯᑦ ᐃᖃᓇᐃᔭᖅᑎᖏᑦ ᐊᒻᒪᓗ ᓱᕈᓯᓛᑦ 

ᓯᕗᓂᒃᓴᓕᐅᕐᕕᖕᒧᑦ ᐃᓕᓂᐊᕐᓂᕐᒧᑦ ᐃᓕᓴᔪᑎᑦ. ᓯᓚᑦᑐᓴᕐᕕᒃᑯᑦ ᐃᑲᔪᕐᓂᐊᕐᒥᔪᑦ ᓄᓇᕗᒻᒥᐅᑦ 

ᓇᒻᒥᓂᖃᖅᑎᐅᑦᓯᐊᒃᑲᓐᓂᕈᓐᓇᖅᓯᖁᓪᓗᒋᑦ ᐊᐅᓚᑦᓯᔨᑦᓯᐊᖑᒃᑲᓐᓂᖁᓪᓗᒋᑦ. ᐊᒻᒪᓗ, ᐅᑭᐊᑦᓵᖅ ᐱᒋᐊᕐᓗᓂ, 

ᓴᖅᑭᖅᑎᑦᓯᓛᖅᑐᑦ ᐊᕐᕌᒍᓄᑦ ᓯᑕᒪᓄᑦ ᒪᓕᒐᓕᕆᔨᑦᓴᐅᓂᕐᒧᑦ ᐃᓕᓐᓂᐊᕈᑎᒥᒃ, ᑲᑐᔾᔨᖃᑎᖃᕐᓗᑎᒃ ᓴᔅᑳᑦᓱᐊᓐ 

ᓯᓚᑦᑐᓴᕐᕕᔾᔪᐊᖓᓂᒃ, ᐃᓕᓐᓂᐊᕇᖅᑎᑦᓯᒍᓐᓇᖁᓪᓗᒋᑦ ᒪᓕᒐᓕᕆᔨᓂᒃ ᖃᐅᔨᒪᑦᓯᐊᖅᑐᓂᒃ ᓄᓇᕗᒻᒥᒃ. ᒪᓕᒐᓕᕆᓂᕐᒧᑦ 

ᐃᓕᓐᓂᐊᕈᑎ $1.6 ᒥᓕᐊᓐᓂᒃ ᑮᓇᐅᔭᖅᑖᖅᑎᑕᐅᓂᐊᖅᑐᑦ. 

ᑕᒪᒃᑯᐊᓕᒫᑦ ᐊᑐᕐᓗᒋᑦ ᖃᓄᐃᓕᒋᐊᕈᑎᐅᔪᑦ, ᐃᑲᔪᖅᑐᒍᑦ ᓄᓇᕗᒻᒥᐅᑦ ᐃᓚᐅᖃᑕᐅᓕᕈᓐᓇᖁᓪᓗᒋᑦ 

ᐃᖅᑲᓇᐃᔭᖃᑕᐅᓂᒃᑯᑦ ᑮᓇᐅᔭᓕᐅᕈᓐᓇᖅᓯᖁᓪᓗᒋᑦ. ᐱᓕᕆᐊᖃᕐᒥᔪᒍᑦ ᐊᔪᕐᓇᖏᓐᓂᖅᓴᐅᓕᖁᓪᓗᒍ ᓄᓇᕗᒻᒥᐅᑦ 

ᐱᕈᖅᐸᓪᓕᐊᑎᑦᓯᖁᓪᓗᒋᑦ ᓇᒻᒥᓂᖁᑎᒋᔭᕐᒥᓂᒃ ᓂᐅᕐᕈᑎᖃᖃᑦᑕᕐᓂᒃᑯᑦ ᒐᕙᒪᒃᑯᓐᓄᑦ. ᓄᑖᖅ ᓄᓇᕗᒻᒥ ᓇᒻᒥᓂᖃᖅᑐᓄᑦ 

ᐃᑲᔫᑎ ᐊᑐᓕᖅᑎᑕᐅᓛᖅᑐᖅ ᐃᐳᕈ 1-ᒥ. ᒐᕙᒪᒃᑯᑦ ᓴᖅᑭᖅᑎᑦᓯᓛᖅᑐᑦ ᐅᖃᐅᓯᖅᑕᖏᑦ ᑐᑭᓯᓇᑦᓯᐊᕐᓗᑎᒃ ᐊᑐᐊᒐᕐᓂᒃ 

ᓇᓗᓇᐃᔭᐃᒍᑕᐅᓗᑎᒃ ᓄᑖᓂᒃ ᐊᑐᐊᒐᕐᓂᒃ. ᖃᐅᔨᒪᓕᖅᐹᓪᓕᖅᑎᑦᓯᓂᕐᒧᓪᓗ ᑐᓴᐅᒪᑎᑦᓯᒋᐊᖃᑦᑕᓛᖅᑐᒍᑦ ᑭᑯᑐᐃᓐᓇᐃᑦ 

ᖃᐅᔨᒪᓂᐊᕐᖓᑕ ᖃᓄᖅ ᓇᒻᒥᓂᖁᑎᖏᑦ ᑮᓇᐅᔭᓕᐅᕈᓐᓇᕐᒪᖔᑕ ᐅᕙᑦᑎᓐᓂᒃ. 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᐊᑐᖅᑐᑦᓴᓕᐅᖅᑕᑦ $2.5 ᒥᓕᐊᓐᓂᒃ ᐊᕐᕌᒎᓛᖅᑐᒥ ᐃᑲᔪᕈᓐᓇᖁᓪᓗᒋᑦ 

ᓄᓇᓕᓐᓂᒃ ᓴᓇᒋᐊᒃᑲᓐᓂᕈᓐᓇᖁᓪᓗᒋᑦ ᓄᓇᓖᑦ ᓯᓚᑖᓄᑦ ᐊᑐᕆᐊᓂᒃ, ᐃᑲᔪᕈᑎᑦᓴᓂᓪᓗ ᐊᑐᕆᐊᓂ ᐱᔪᕐᓗᓂᒃ 

ᐊᐅᓚᑦᓯᒃᑲᓐᓂᕈᓐᓇᓂᕐᒧᑦ. ᐊᑕᐅᑦᓯᒃᑯᑦ, ᐊᕙᑎᓕᕆᔨᒃᑯᑦ ᐱᒋᐊᓛᖅᑐᑦ ᓄᑖᕐᖑᕆᐊᖅᑕᐅᖁᓪᓗᒍ ᓄᓇᕗᒻᒥ 

ᓇᑦᓯᓕᕆᓂᕐᒧᑦ ᖃᓄᖅᑑᕈᑎ. ᐱᐅᓯᕚᓪᓕᖅᑕᐅᓛᕐᒥᔪᖅ ᑕᒪᒃᑮᒃ ᓂᐅᕐᕈᑎᖃᕐᓂᕐᒧᑦ ᐃᖃᓗᓐᓂᒃ ᐊᐅᓪᓚᖅᑎᑦᓯᖃᑦᑕᓂᕐᒧᑦ 

ᐃᑲᔫᑎᖓᑦ ᐊᒻᒪᓗ ᐃᒪᕐᒥᐅᑕᓂᒃ ᐱᕙᓪᓕᐊᑎᑦᓯᓂᕐᒧᑦ ᑮᓇᐅᔭᓕᐅᕈᑎᖃᕈᓐᓇᓂᕐᒧᓪᓗ ᐱᓕᕆᐊᖓᑦ. 

ᐳᓚᕋᑦᑐᓕᕆᓂᕐᒧᑦ, ᐱᒋᐊᕈᑎᖃᓛᖅᑐᒍᑦ ᐱᓕᕆᐊᒥᒃ ᑐᕌᒐᖃᕐᓗᓂ ᐱᓕᒻᒪᑦᓴᐃᖃᑦᑕᓂᕐᒥᒃ 

ᐃᓕᓴᕆᔭᐅᔾᔪᑎᑖᖅᑎᑦᓯᖃᑦᑕᓂᕐᒥᓪᓗ ᐸᐃᑉᐹᑎᒍᑦ, ᐋᖅᑭᑦᓱᐃᓗᑎᓪᓗ ᓄᑖᒥᒃ ᖃᓄᖅᑑᕈᑎᒥᒃ 

ᓴᖅᑭᔮᖅᑎᑕᐅᒃᑲᓐᓂᖁᓪᓗᒋᑦ ᐃᓕᖅᑯᓯᖅᑎᒍᑦ ᑮᓇᐅᔭᓕᐅᕈᑎᖃᕈᓐᓇᕐᓂᕗᑦ. ᐊᒻᒪᓗ ᐱᐅᓯᕚᓪᓕᕐᓂᐊᖅᑕᕗᑦ 

ᐃᑲᔪᖃᑦᑕᕐᓂᕗᑦ ᓄᓇᕗᒻᒥ ᓴᓇᙳᐊᖅᑏᑦ ᑲᑐᔾᔨᖃᑎᒌᖏᓐᓄᑦ ᑕᕐᕆᔭᓕᐅᖃᑦᑕᓂᕐᒧᓪᓗ, ᑕᓚᕖᓴᒃᑰᖅᑐᑦᓴᓂᓪᓗ 

ᖃᕆᓴᐅᔭᒃᑯᓪᓗ ᐱᓕᕆᐊᖅ. 

ᑲᔪᓯᒍᑎᖃᕐᓂᐊᖅᑐᒍᑦ ᐃᑲᔪᖅᓱᐃᖃᑦᑕᓂᕐᒥᒃ ᐅᔾᔨᖅᓱᑦᓯᐊᕐᓗᑎᒃ ᓄᖑᓗᐊᑦᑕᐃᓕᑎᑦᓯᓂᒃᑯᓪᓗ ᐅᖅᓱᐊᓗᓐᓂᒃ 

ᖃᐅᔨᓴᖃᑦᑕᕐᓂᖅ ᓴᓐᓂᕈᑎᐅᑉ ᐃᒪᖓᓂ ᕿᑭᖅᑖᓘᓪᓗ ᐃᑭᕋᓴᖓᓂ. ᐊᑕᐅᑦᓯᒃᑯᑦ, ᐃᓱᒫᓘᑎᖃᖅᑐᒻᒪᕆᐅᖏᓐᓇᖅᑐᒍᑦ 

ᒐᕙᒪᑐᖃᒃᑯᑦ ᓄᖅᑲᖅᑎᑦᓯᓯᒪᓂᖓᓂᒃ ᓄᑖᓂᒃ ᓚᐃᓴᓐᓯᑖᖅᑎᑦᓯᖃᑦᑕᓂᕐᒧᑦ ᐅᑭᐅᖅᑕᖅᑑᑉ ᐃᒪᕕᖏᓐᓂ. 

ᓯᕗᓕᖅᑎᐅᓪᓗᖓ ᓇᓗᓇᐃᖅᓯᓚᐅᖅᑐᖓ ᑎᓯᐱᕆᐅᑎᓪᓗᒍ, ᐱᒻᒪᕆᐅᓂᖓᓂᒃ ᓄᓇᕗᒻᒥᐅᑦ 

ᐃᓚᒋᔭᐅᖃᑦᑕᕆᐊᖃᕐᓂᖏᑦ ᐅᖃᖃᑎᒌᑦᑐᖃᕐᓂᐊᖅᑎᓪᓗᒍ ᑮᓇᐅᔭᓕᐅᕈᑎᖃᕈᓐᓇᕐᓂᑦᑎᓐᓄᑦ ᓯᕗᓂᑦᓴᑎᓐᓂ. 

ᐱᔾᔪᑎᐅᒋᐊᒃᑲᓐᓂᖅᑐᖅ ᓂᕆᐅᒍᑎᖃᓪᓚᕆᓐᓂᑎᓐᓄᑦ ᐱᕙᓪᓕᐊᒍᑕᐅᖁᓪᓗᒍ ᓇᒻᒥᓂᖅᓱᕐᓂᕐᒧᑦ ᐊᔩᕈᑎᖃᖃᑕᐅᓂᕗᑦ. 

ᓇᒻᒥᓂᖅ ᒐᕙᒪᖃᕐᓂᖅ ᐊᔭᐅᖅᑐᐃᒍᑕᐅᕗᖅ ᐊᐅᓚᑦᓯᒃᑲᓐᓂᓕᕈᒪᓪᓗᑕ ᓄᓇᒦᖔᖅᑐᓂᒃ ᐃᒪᕕᒻᒦᖔᖅᑐᓂᓪᓗ 

ᐱᕚᓪᓕᕈᑎᑦᓴᓂᒃ. ᒪᐅᖓᑐᐃᓐᓈᖅᑎᑕᐅᒃᑲᓐᓂᖃᑦᑕᕆᐊᖃᙱᑦᑐᒍᑦ ᓯᕗᕐᖓᒍᑦ ᓇᓗᓇᐃᕐᕕᐅᓯᒪᙱᓪᓗᑕ, ᑖᓐᓇᑎᑐᑦ 

ᓄᖅᑲᖅᑎᑦᓯᓂᐅᓯᒪᔪᖅᑎᒍᑦ ᐱᕙᓪᓕᐊᒍᑎᐅᒍᓐᓇᖅᑐᓂᒃ ᐃᓱᒪᒋᒐᑦᑎᒍ ᓇᒻᒥᓂᕆᒋᐊᖏᑦ. 

ᓴᙱᓂᖅᓴᐅᓗᑎᒃ ᐃᓅᖃᑎᒌᑦ ᓄᓇᖅᑲᑎᒌᓪᓗ 

ᒪᑐᐃᖅᓯᕙᓪᓕᐊᑎᓪᓗᑕ ᓴᙱᓂᖅᓴᒥᒃ ᖃᑭᕕᑦᓴᐅᔪᒥᓪᓗ ᓯᕗᓂᑦᓴᑎᓐᓂᒃ, ᐊᑦᓱᕉᑎᖃᕐᒥᔪᒍᑦ ᓴᙱᓕᖅᐹᓪᓕᖅᑕᐅᖁᓪᓗᒋᑦ 

ᓄᓇᓕᕗᑦ ᖃᓄᐃᙱᑦᓯᐊᖅᑐᓂᒃ ᐃᓚᒌᓂᒃ ᑭᒃᑯᑐᐃᓐᓇᕐᓂᓪᓗ. 

ᑖᒃᑯᓇᓂ ᑮᓇᐅᔭᐃᑦ ᐊᑐᖅᑐᑦᓴᓕᖅᑐᒍᑦ ᐋᓐᓂᖃᕐᓇᖏᑦᑐᓕᕆᔨᒃᑯᓐᓄᑦ $353 ᒥᓕᐊᓐᓂᒃ ᐊᕐᕌᒎᓛᖅᑐᒧᑦ. $12 

ᒥᓕᐊᓐᓂᒃ ᐊᒥᓲᓂᖅᓴᐃᑦ ᑕᕝᕙᓂ ᐊᕐᕌᒍᒥᓂᑦ. ᐊᒥᓱᕐᖑᕆᐊᖅᑐᑦ 3.5 ᐳᓴᓐᑎᓂᒃ. ᐊᖏᓂᖅᐹᖑᓪᓗᑎᓪᓗ ᒐᕙᒪᒋᔭᑦᑕ 

ᑮᓇᐅᔭᖅᑐᕈᑎᒋᓂᐊᖅᑕᖏᑦ. ᑐᕌᒐᖃᕋᑦᑕ ᖃᓄᐃᙱᑦᓯᐊᕐᓂᒃᑯᑦ ᐃᓅᓯᖃᕐᓂᕐᒥᒃ, ᐋᓐᓂᖅᑕᐃᓕᓂᕐᒥᒃ, 

ᐃᑲᔪᖃᑦᑕᓂᕐᒥᓪᓗ ᑭᒃᑯᑐᐃᓐᓇᕐᓂᒃ ᐊᓂᒎᑎᖃᖁᓪᓗᒋᑦ ᐋᖓᔮᕐᓇᖅᑐᓂᒃ ᐊᑐᕐᓂᓪᓗᖃᑦᑕᓂᕐᒥᒃ 

ᐊᔪᓕᕈᑎᖃᖅᓯᒪᓂᕐᒥᓪᓗ. 

ᐱᐅᓯᕚᓪᓕᖅᑎᑦᓯᒋᐊᖃᕐᓂᖅ ᐃᓱᒪᒥᒍᑦ ᖃᓄᐃᙱᑦᓯᐊᖁᔨᓂᕐᒧᑦ ᐱᒻᒪᕆᐅᒻᒪᑦ ᑲᔪᓯᑦᓯᐊᕈᑎᖃᕈᓐᓇᓂᑦᑎᓐᓄᑦ. ᑕᐃᒪᐃᒻᒪᑦ 

ᒐᕙᒪᒃᑯᑦ ᑐᓂᓯᓯᒪᔪᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ $6.6 ᒥᓕᐊᓐᓂᒃ ᐋᖅᑭᑦᓯᖁᓪᓗᒋᑦ ᐃᓅᓯᖃᑦᓯᐊᖅᑐᓕᕆᓂᕐᒧᑦ 

ᐱᓕᕆᕕᒻᒥᒃ. ᑖᓐᓇ ᐱᓕᕆᕕᑖᖅᑲᐅ ᐃᑲᔪᖃᑦᑕᓂᐊᖅᑐᖅ ᓄᓇᓕᓐᓂᒃ ᐃᓅᖃᑎᒌᑦᓯᐊᕐᓂᒧᓪᓗ ᑲᑐᔾᔨᖃᑎᒌᓂᒃ. 

ᐊᐅᓚᑦᓯᖃᑦᑕᓂᐊᕐᒥᔪᑦ ᓅᑦᑕᖃᑦᑕᕐᓗᑎᒃ ᐊᑦᓱᕈᕐᓇᖅᑐᒃᑰᖅᓯᒪᔪᓂᒃ ᐃᑲᔪᕆᐊᖅᑎᓂᒃ, ᐃᑲᔪᖃᑦᑕᕐᓗᑎᒃ ᐃᓴᒃᓯᒪᒋᑦ 

ᐃᓅᓯᕐᒥᒃ ᑲᑎᒪᔨᖏᓐᓂᒃ, ᑮᓇᐅᔭᖃᖅᑎᑦᓯᖃᑦᑕᕐᓗᑎᓪᓗ ᐃᑲᕐᕋᓂᒃ 24-ᓂᒃ ᐊᑐᐃᓐᓇᐅᔪᒥᒃ ᐅᖁᒪᐃᑦᑐᒃᑰᖅᑐᓄᑦ 

ᐅᖄᓚᕕᒻᒥᒃ. 

ᐃᓱᒪᓕᕆᓂᕐᒧᑦ ᐱᓕᕆᔾᔪᑕᐅᓂᐊᖅᑐᑦ ᑐᕌᖓᓂᐊᖅᑐᑦ ᐊᑕᖏᕐᓗᑎᒃ $3 ᒥᓕᐊᓐ ᓄᑖᑦ ᑮᓇᐅᔭᐃᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᐅᓚᑦᓯᓂᕐᒧᑦ. ᐊᖏᓪᓕᔭᐅᒋᐊᕐᓂᐊᖅᑐᑦ ᓄᓇᓕᓐᓂ ᐱᒋᐊᖅᑎᑕᐅᓯᒪᔪᑦ ᐱᔨᑦᓯᕋᐅᑏᑦ 

ᐃᓱᒪᓕᕆᓂᕐᒧᑦ ᐋᖓᔮᕐᓇᖅᑐᓂᓪᓗ ᐊᔪᓕᕈᑎᖃᖅᓯᒪᔪᓄᑦ. 

ᖄᒃᑲᓐᓂᖓᒍᑦ ᐃᑲᔪᖃᑦᑕᓂᕐᒧᑦ ᑭᒃᑯᑐᐃᓐᓇᕐᓂᒃ, ᓴᙱᓕᖅᐹᓪᓕᖅᑎᑦᓯᒋᐊᕐᒥᔪᒍᑦ ᓄᓇᓕᑦᑎᓐᓂᒃ. ᐃᑲᔪᕐᓂᐊᖅᑕᕗᑦ 

ᓄᖅᑲᖓᑎᑕᐅᖁᓪᓗᒋᑦ ᐋᖓᔮᕐᓇᖅᑐᓂᒃ ᓂᐅᕕᐊᑦᓴᖃᖅᐸᑦᑐᑦ, ᒪᓕᒐᕐᓂᒃ ᓯᖁᒥᑦᓯᓪᓗᑎᒃ ᐃᒥᐊᓗᓐᓂᒃ 

ᓂᐅᕕᐊᑦᓴᖃᖃᑦᑕᖅᑐᑦ, ᐊᓯᖏᓪᓗ ᐱᕋᔭᑉᐸᑦᑐᑦ ᖃᓄᐃᓕᐅᕈᑎᒥᒍᑦ ᐋᓐᓂᖅᓯᕙᑦᑐᑦ ᑭᒃᑯᑐᐃᓐᓇᐃᑦ ᖃᓄᐃᓐᓂᖏᓐᓂᒃ 

ᐊᑦᑕᓇᖅᑐᒦᑦᑕᐃᓕᓂᖏᓐᓂᓪᓗ. 

ᐊᑦᓱᕉᑎᖃᕐᓂᕗᑦ ᐱᒻᒪᕆᐅᓕᒃᑲᓐᓂᕐᓂᐊᖅᑐᖅ ᑕᕝᕙᓂ ᐊᕐᕌᒍᒥ ᒪᑐᐃᖅᑕᐅᑉᐸᑦ ᐱᐊᓂᒃ ᕙᐃᓂᓂᓪᓗ ᓂᐅᕕᕐᕕᒻᒥᒥᒃ 

ᐃᖃᓗᓐᓂ. ᒥᓂᔅᑕᐅᓪᓗ ᑲᒪᒋᔭᖃᕋᒪ ᐃᒥᐊᓗᓐᓄᑦ ᓚᐃᓴᓐᓯᑖᖅᑎᑦᓯᔩᑦ ᑲᑎᒪᔨᖏᓐᓂᒃ ᐊᒻᒪᓗ ᓄᓇᕗᒻᒥ 

ᐃᒥᐊᓗᓕᕆᓂᕐᒧᑦ ᑲᑎᒪᔨᖏᓐᓂ, ᒥᓂᔅᑕᐅᓪᓗᖓᓗ ᒪᓕᒐᓕᕆᔨᒃᑯᓐᓄᑦ, ᐊᑦᑐᖅᑕᐅᓂᖃᓗᐊᖅᓯᒪᒻᒥᔪᖓ ᑕᒪᑐᒧᖓ. 

ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᒐᕙᒪᒃᑯᑦ ᑐᓂᓯᓚᐅᖅᑐᑦ ᓇᓗᓇᐃᔭᖅᓯᒪᔪᓂᒃ ᐸᕐᓇᐅᑎᓂᒃ ᐋᒃᑑᐸᐅᓚᐅᖅᑐᒥ 

ᖃᓄᐃᓕᐅᕈᑎᖃᕐᒪᖔᑦᑕ ᐱᔪᓐᓃᖅᑕᐅᕚᓪᓕᖁᓪᓗᒍ ᐋᓐᓂᕈᑕᐅᖃᑦᑕᕐᓂᖓ ᐃᒥᐊᓗᒃ. ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᐱᖁᔭᕐᒥᒃ ᕿᒥᕐᕈᔨᐅᓚᐅᖅᑐᑦ ᐅᖃᓚᐅᕐᖓᑕ, ᐊᑐᐃᓐᓇᖃᕐᓂᖅᓴᐅᑉᐸᑕ ᐱᐊᓂᒃ ᕙᐃᓂᓂᓪᓗ 

ᓄᖅᑲᖓᑎᑦᓯᒍᑕᐅᒍᓐᓇᖅᑐᑦ ᒪᓕᒐᕐᓂᒃ ᓯᖁᒥᑦᓯᓪᓗᑎᒃ ᐃᒥᐊᓗᓐᓂᒃ ᓂᐅᕕᐊᑦᓴᖃᖃᑦᑕᖅᑐᓂᒃ, ᐱᔪᓐᓃᖅᐹᓪᓕᖁᓪᓗᒍᓗ 

ᐋᓐᓂᕈᑕᐅᕙᓐᓂᖓᓂᒃ ᐃᒥᐊᓗᐃᓐᓇᓕᖅᐸᑦᑐᑦ ᓴᙱᔪᓂᒃ ᐃᒥᐊᓗᓐᓂᒃ. ᓄᑖᖅ ᐱᐊᓂᒃ ᕙᐃᓂᓂᓪᓗ ᓂᐅᕕᕐᕕᑦᓴᖅ 

ᖃᓄᐃᓕᒋᐊᕈᑕᐅᔪᖅ ᐋᓐᓂᓗᐊᖅᐸᓪᓕᐊᕈᑕᐅᖁᓇᒍ. ᐊᑐᕐᓂᐊᖅᑐᒍᑦ ᐋᓐᓂᓗᐊᕈᑕᐅᖃᑦᑕᖁᓇᒍ ᖃᓄᖅᑑᕈᑎᓂᒃ, 

ᐃᓚᒋᔭᐅᓗᓂ ᖃᐅᔨᒪᓕᖅᐹᓪᓕᖅᑎᑦᓯᓂᕐᒧᑦ ᑐᑭᓯᒋᐊᖅᑎᑦᓯᖃᑦᑕᕐᓂᖅ. ᖃᓄᐃᙱᑦᓯᐊᕐᓇᖅᑐᓂᒃ ᑐᑭᓯᐅᒪᑦᓯᐊᕐᓗᑎᓪᓗ 

ᓂᕈᐊᖔᖃᑦᑕᖁᓪᓗᒋᑦ ᑭᒃᑯᑐᐃᓐᓇᐃᑦ. 

ᑐᙵᕕᓕᐅᕐᓂᖅ ᓄᓇᓕᓐᓂ ᑐᑭᖃᖅᓯᓐᓈᕐᒥᔪᖅ ᐊᑦᑕᓇᖅᑐᒦᑦᑕᐃᓕᑎᑕᐅᓂᖏᓐᓂᒃ. ᐸᓖᓯᒃᑯᑦ ᐊᑎᓕᐅᓚᐅᖅᑐᑦ 

ᑲᑐᔾᔨᓗᑕ ᑐᕌᖃᑎᒌᓐᓂᕐᒥᒃ ᐊᖏᕈᑎᒥᒃ ᒐᕙᒪᒋᔭᑦᑎᓐᓄᑦ ᐅᑭᐊᑦᓵᖑᓚᐅᖅᑐᖅ. ᐊᖏᕈᑎᖃᓚᐅᖅᑐᑦ ᐱᔨᑦᓯᕋᖃᑦᑕᓂᕐᒥᒃ 

ᐊᐅᓚᓂᖃᑦᓯᐊᖅᑐᒃᑯᑦ, ᐊᑐᑏᖃᑦᓯᐊᖅᑐᒃᑯᑦ ᐃᓕᖅᑯᓯᑦᑎᓐᓄᓪᓗ ᑐᕌᑦᓯᐊᖅᑐᓂᒃ. ᐊᖏᖃᑎᒌᓚᐅᖅᑐᑕᓗ 

ᕿᒥᕐᕈᔭᐅᒋᐊᖃᕐᓂᖏᓐᓂᒃ ᐱᓕᕆᐊᕆᔭᕗᑦ ᖃᐅᔨᒪᔪᐃᓐᓇᐅᓂᐊᕋᑦᑕ ᐊᖑᒻᒪᑎᒐᓗᐊᕐᒪᖔᑦᑕ ᑐᕌᒐᕆᔭᑦᑎᓐᓄᑦ. 

ᐸᓖᓯᒃᑯᑦ ᑐᕌᒐᖃᓗᐊᙳᐊᖅᑐᑦ ᐱᖓᓲᓕᖓᔪᓂᒃ: ᑐᓴᐅᒪᑎᑦᓯᖃᑦᑕᕐᓂᖅ, ᓄᓇᓖᑦ ᐅᓗᕆᐊᓇᖅᑐᒦᓐᓂᖏᑦ ᐊᒻᒪᓗ 

ᐱᕋᔭᑉᐸᑦᑐᓂᒃ ᐱᔪᓐᓃᒃᑲᓐᓂᖅᑎᑦᓯᒐᓱᐊᕐᓂᕐᒥᒃ. 

ᐊᑐᐊᒐᖃᕐᓗᑎᒃ ᑖᑦᓱᒥᖓ ᐊᖏᕈᑎᒥᒃ, ᐸᓖᓯᒃᑯᑦ ᐃᓕᓯᓂᐊᖅᑐᑦ 9-ᓂᒃ ᓄᑖᓂᒃ ᐸᓖᓯᓂᒃ ᐊᑐᕆᐊᖏᓐᓂ ᑭᙵᕐᓂ, 

ᐸᖕᓂᖅᑑᒥ, ᖃᒪᓂᑦᑐᐊᕐᒥ, ᐊᕐᕕᐊᓂ, ᑲᖏᖅᖠᓂᕐᒥ, ᐅᖅᓱᖅᑑᒥ ᐃᖃᓗᓐᓂᓗ. 

ᐊᒻᒪᓗ, ᐸᓖᓯᒃᑯᑦ ᐱᓕᕆᖃᑎᑦᓯᐊᖅᐸᓪᓕᐊᓂᐊᖅᑐᑦ ᓄᓇᓕᑦᑎᓐᓂᒃ. ᑐᕌᒐᖃᖅᑐᑦ ᑐᓴᐅᒪᑎᑦᓯᑦᓯᐊᒃᑲᓐᓂᖃᑦᑕᓂᕐᒥᒃ 

ᐃᓄᐃᑦ ᐅᖃᐅᓯᖏᑦ ᐊᑐᕐᓗᒋᑦ, ᐱᐅᓯᕚᓪᓕᖅᑎᑦᓯᓗᑎᒃ ᐱᕋᔭᑉᐸᑦᑐᓂᒃ ᖃᐅᔨᓴᖃᑦᑕᕐᓂᕗᑦ, ᓄᑖᕐᖑᕆᐊᖅᑕᐅᓗᑎᓪᓗ 

ᐱᕋᔭᑉᐸᑦᑐᓂᒃ ᓄᖅᑲᖓᑎᑦᓯᒐᓱᐊᕐᓂᕐᒧᑦ ᐱᓕᕆᐊᑦ. ᐸᓖᓯᒃᑯᑦ ᒐᕙᒪᒋᔭᕗᓪᓗ ᐃᑲᔪᖅᑐᑦ ᓄᓇᕗᒻᒥᐅᑦ 

ᑐᑭᓯᐅᒪᑦᓯᐊᖁᓪᓗᒋᑦ ᐅᓗᕆᐊᓇᖅᑑᓂᖏᓐᓂᒃ ᐃᒥᐊᓗᖃᑦᑕᕐᓂᖅ ᐋᖓᔮᕐᓇᖅᑐᖅᑐᖃᑦᑕᓂᕐᓗ. 

ᐊᔪᓕᕈᑎᖃᖃᑦᑕᕐᓂᖅ, ᐋᖓᔮᕐᓇᖅᑐᓂᒃ ᐊᑐᕐᓂᓪᓗᖃᑦᑕᕐᓂᖅ, ᐃᓱᒪᒥᒍᓪᓗ ᐊᑲᐅᙱᓕᐅᕈᑎᖃᕐᓂᖅ 

ᐱᔭᑦᓴᖃᓗᐊᓕᕈᑕᐅᖃᑦᑕᖅᑐᖅ ᐃᖅᑲᖅᑐᐃᕕᓕᕆᔾᔪᑎᑦᑎᓐᓄᑦ. ᐊᒥᓱᕐᖑᐸᓪᓕᐊᓂᖏᑦ ᐃᖅᑲᖅᑐᐃᕕᒃᑰᕆᐊᓖᑦ ᑐᑭᓕᒃ 

ᑭᒃᑯᑐᐃᓐᓇᐃᑦ ᐊᑯᓂᐅᓂᖅᓴᖅ ᐅᑕᖅᑭᖃᑦᑕᕆᐊᖃᕐᓂᖏᓐᓂᒃ ᑲᒪᒋᔭᐅᒋᐊᖃᖅᑎᓪᓗᒋᑦ. ᐊᖏᓪᓕᒋᐊᖅᑎᓐᓂᐊᖅᑕᕗᑦ 

ᐃᖅᑲᖅᑐᐃᔨᕋᓛᖃᖅᑎᑦᓯᓂᕐᒧᑦ ᐱᓕᕆᐊᖅ ᐊᒥᓲᓂᖅᓴᓄᑦ ᓄᓇᓕᓐᓄᑦ, ᐊᑐᐃᓐᓇᐅᑎᑦᓯᓂᒃᑯᑦ ᐱᓕᒻᒪᑦᓴᐅᑎᓂᒃ 

ᐊᓯᖏᓐᓂᓪᓗ ᐃᑲᔪᕈᑎᓂᒃ ᐃᖅᑲᖅᑐᐃᔨᕋᓛᑦᑎᓐᓄᑦ ᐃᖅᑲᖅᑐᐃᕕᒃᑰᕈᑕᐅᔪᓂᒃ ᑲᒪᖃᑦᑕᕈᓐᓇᖅᓯᖁᓪᓗᒋᑦ 

ᐃᓚᐅᖃᑕᐅᕕᐅᒋᐊᑐᙱᑦᑐᓄᑦ ᐃᖅᑲᖅᑐᐃᔨᓪᓚᕆᒻᒧᑦ. ᐊᑐᐃᓐᓇᐅᑎᑦᓯᓂᐊᕐᒥᔪᒍᑦ ᐱᓕᕆᐊᑦᓴᒃᑲᓐᓂᕐᓂᒃ 

ᐱᔨᑦᓯᕋᐅᑎᒃᑲᓐᓂᕐᓂᓪᓗ ᐱᓂᕐᓗᑦᑕᐅᓯᒪᔪᓄᑦ ᐱᕋᔭᐃᔭᐅᓂᒃᑯᑦ. 

ᐊᑕᐅᑦᓯᒃᑯᑦ, ᑮᓇᐅᔭᖃᖅᑎᑕᐅᒋᐊᒃᑲᓐᓂᕐᓂᐊᖅᑐᑦ ᓄᓇᓕᓐᓂ ᐃᖅᑲᖅᑐᐃᔨᕋᓛᑦ ᐱᓕᕆᐊᖓᑦ. ᐃᑲᔪᖅᑕᕗᑦ ᓄᓇᓖᑦ 

ᓯᕗᓕᖅᑎᐅᖁᓪᓗᒋᑦ ᐃᖅᑲᖅᑐᐃᕕᕋᓛᒃᑯᑦ ᐊᑦᓱᕈᑎᒋᔭᖏᑦ ᐃᑲᔪᖅᑕᐅᖃᑦᑕᖁᓪᓗᒋᑦ ᐱᓂᕐᓗᑦᑕᐅᕙᑦᑐᑦ, ᒪᓕᒐᕐᓂᓪᓗ 

ᓯᖁᒥᑦᓯᕙᑦᑐᑦ ᓵᑕᒃᓴᐅᔾᔪᑎᖃᖅᑎᒋᐊᕐᓗᒋᑦ, ᑲᒪᒋᔭᐅᖁᓪᓗᒋᓪᓗ ᐱᔾᔪᑎᖏᑦ ᑐᙵᕕᖓᒍᑦ ᐱᕋᔭᖃᑦᑕᕐᓂᖏᑕ. 

ᐱᐅᓯᕙ8ᓪᓕᐊᑎᑦᓯᓂᖅ ᒐᕙᒪᒋᔭᑦᑎᓐᓂᒃ 

ᐅᖃᐅᓯᖃᓚᐅᖅᑎᓪᓗᖓ ᑐᙵᕕᓕᐅᕐᓂᕐᒧᑦ ᐃᓄᖁᑎᑦᑎᓐᓂᒃ ᓄᓇᓕᑦᑎᓂᓪᓗ, ᑐᙵᕕᓕᐅᕐᓂᒥᓪᓗ ᓴᙱᓂᖅᓴᒥᒃ 

ᑮᓇᐅᔭᓕᐅᕈᓐᓇᓂᕐᒥᒃ ᓯᕗᓂᑦᓴᑎᓐᓂ, ᐅᖃᐅᓯᖃᕈᒪᓕᕐᒥᔪᖓ ᒐᕙᒪᒋᔭᑦᑕ ᒥᑦᓵᓄᑦ. ᐅᐱᓐᓇᕋᓂ, ᐱᔭᑦᓴᖃᕋᑦᑕ 

ᐊᐅᓚᑦᓯᒍᓐᓇᖁᓪᓗᑕ ᐱᓕᕆᐊᑦᑎᓐᓂᒃ ᐱᔨᑦᓯᕋᐅᑎᑦᑎᓂᓪᓗ ᐊᐅᓚᓂᖃᑦᓯᐊᖅᑐᒃᑯᑦ ᐊᑑᑎᖃᑦᓯᐊᖅᑐᒃᑯᓪᓗ. 

ᓇᓗᓇᐃᖅᓯᓯᒪᒐᑦᑕ ᑐᕌᒐᑦᑎᓐᓂ ᓯᕗᒧᑦ ᐊᑉᓗᖅᑕ ᕿᒥᕐᕈᐃᒐᔭᕐᓂᑎᓐᓂᒃ ᒐᕙᒪᒃᑯᑦ ᐱᓕᕆᐊᖏᓐᓂᒃ. ᖃᐅᔨᒍᒪᓚᐅᕋᑦᑕ 

ᑭᓱᑦ ᐊᐅᓚᓂᖃᑦᓯᐊᕐᒪᖔᑕ, ᓇᓪᓕᐊᑦ ᐋᖅᑭᒋᐊᖅᑕᐅᒋᐊᖃᕐᒪᖔᑕ, ᓇᐅᒃᑯᓪᓗ ᑐᕌᖓᑎᒋᐊᖃᕐᒪᖔᑦᑎᒍ 

ᐱᓕᕆᔾᔪᑎᑦᓴᕗᑦ. ᐱᔭᕇᖅᓯᒪᔪᒍᑦ ᐊᒥᓱᓂᒃ ᕿᒥᕐᕈᐃᓂᐅᔪᓂᒃ. ᐊᑐᓂᑦ ᒐᕙᒪᒃᑯᑦ ᐱᓕᕆᕕᖏᑦ ᑐᓂᔭᐅᓯᒪᔪᑦ 

ᐊᑐᓕᖁᔨᔾᔪᑎᓂᒃ ᐱᐅᓯᕚᓪᓕᖅᑕᐅᒋᐊᓕᓐᓂᒃ. ᐱᓕᕆᕕᐅᔪᑦ ᐱᓕᕆᖃᑎᖃᓕᖅᑐᑦ ᑮᓇᐅᔭᓕᕆᔨᒃᑯᓐᓂᒃ 

ᒐᕙᒪᓕᕆᔨᒃᑯᓂᓪᓗ ᕿᒥᕐᕈᔭᐅᖁᓪᓗᒋᑦ ᖃᓄᖅ ᐊᐅᓚᑦᓯᖃᑦᑕᕐᓂᕗᑦ ᐊᑕᖏᖅᑐᓄᑦ ᐱᔨᑦᓯᕋᐅᑎᓂᒃ. ᐃᓚᒋᔭᐅᓪᓗᑎᒃ 

ᐃᖅᑲᓇᐃᔭᖅᑐᓕᕆᓂᖅ, ᖃᕆᓴᐅᔭᓕᕆᔾᔪᑎᕗᑦ, ᓂᐅᕕᖅᑐᓕᕆᓂᕗᓪᓗ. 



 

 2017-18 BUDGET ADDRESS ix 

ᕿᒥᕐᕈᔭᐅᓂᖅᐹᖑᓚᐅᖅᑐᑦ ᑐᕌᖓᓚᐅᖅᑐᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᖃᓄᖅᑑᕈᑎᑦᑎᓐᓂᒃ. ᐅᐱᓐᓇᕋᓂ, 

ᐊᐅᓚᑦᓯᐊᕐᓂᖏᑦ ᐊᑑᑎᖃᑦᓯᐊᕐᓂᖏᓪᓗ ᒐᕙᒪᒃᑯᓐᓂ ᖁᑦᑎᓂᖅᐹᖑᓂᐊᖅᑐᑦ ᓈᒻᒪᓈᖅᑐᓂᒃ ᐃᓄᖃᖅᑎᑦᓯᓂᖅ, 

ᓈᒻᒪᓈᖅᑐᒥ ᐃᖅᑲᓇᐃᔮᖃᕐᓗᑎᒃ, ᓈᒻᒪᓈᖅᑐᒃᑯᑦ, ᑕᒻᒪᖅᓯᒪᙱᑦᑐᓂᒃ ᐃᓱᒪᓕᐅᕈᑎᖃᖃᑦᑕᕐᓗᑎᒃ. 

ᑕᐃᒪᐃᓕᖓᒋᐊᖃᕋᑦᑕ ᐊᐅᓚᑦᓯᒍᓐᓇᖁᓪᓗᑕ ᐱᐅᓂᖅᐹᓂᒃ ᐱᓕᕆᐊᓂᒃ ᐱᔨᑦᓯᕋᐅᑎᓂᓪᓗ ᐊᒥᒐᖅᑐᓂ 

ᐱᓕᕆᔾᔪᑎᑦᓴᖃᖅᑎᓪᓗᑕ. 

ᐊᕐᕌᒍᐃᑦ ᐱᖓᓱᑦ ᓈᓯᒪᓕᖅᑐᑦ, ᐋᖅᑭᑦᓯᓚᐅᖅᓯᒪᒐᑦᑕ ᐃᖅᑲᓇᐃᔭᖅᑐᓕᕆᓂᕐᒧᑦ ᖃᓄᖅᑑᕈᑎᒥᒃ. ᐅᖃᓚᐅᖅᓯᒪᔪᒍᑦ 

ᐊᒥᓱᕐᖑᕆᐊᕆᒐᔭᕐᓂᕋᖅᑐᑕ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓂᒃ, ᐃᖅᑲᓇᐃᔭᖅᑎᑖᖃᑦᑕᕐᓗᑕ ᐱᔪᓐᓇᕐᓂᖃᑦᓯᐊᖅᑐᓂᒃ 

ᐃᖅᑲᓇᐃᔭᖅᑎᓂᒃ, ᐱᓕᒻᒪᑦᓴᖃᑦᑕᕐᓗᑎᒍ ᐃᖅᑲᓇᐃᔭᖅᑎᕗᑦ, ᐱᐅᓯᕚᓪᓕᕐᓗᑎᒍᓗ ᐱᔨᑦᓯᕋᖃᑦᑕᕐᓂᕗᑦ ᑭᒃᑯᑐᐃᓐᓇᕐᓄᑦ. 

ᐅᖃᓚᐅᖅᓯᒪᒻᒥᔪᒍᑦ ᓄᐊᑦᓯᒐᔭᕐᓂᕋᖅᑐᑕ ᐱᐅᓂᖅᓴᓂᒃ ᑐᑭᓯᒋᐊᕈᑎᓂᒃ ᐃᓱᒪᓕᐅᕈᑕᐅᖃᑦᑕᕐᓂᐊᖅᑐᓂᒃ. ᑕᒪᒃᑯᐊᓕᒫᑦ 

ᐱᓕᕆᐊᕆᔭᐃᓐᓇᕗᑦ. 

ᐊᒥᓱᓂᒃ ᐱᐅᓯᕚᓪᓕᖅᑎᑦᓯᓯᒪᔪᒍᑦ. ᓴᖅᑭᖅᑎᑦᓯᓯᒪᔪᒍᑦ ᐊᑐᐊᒐᕐᒥᒃ ᐃᖅᑲᓇᐃᔭᕐᕕᒻᒥ ᐸᕝᕕᓴᑦᑕᐅᑦᑕᐃᓕᓂᕐᒧᑦ. 

ᐊᑐᐃᓐᓇᐅᑎᑦᓯᖃᑦᑕᖅᑐᒍᑦ ᐸᕝᕕᓴᑦᑕᐅᑦᑕᐃᓕᓂᕐᒧᑦ ᐱᓕᒻᒪᑦᓴᐃᒍᑎᒥᒃ ᑲᔪᖏᖅᓴᐃᒍᑕᐅᓪᓗᓂ ᐅᐱᒋᖃᑎᒌᑦᑐᓂᒃ 

ᐃᖅᑲᓇᐃᔭᕐᕕᖃᖁᔨᓪᓗᑕ, ᐱᓕᒻᒪᑦᓴᐃᓯᒪᔪᒍᑦ 500 ᐃᖅᑲᓇᐃᔭᖅᑎᓂᒃ ᐅᓪᓗᒥᒧᑦ. ᐃᑲᔪᖅᓱᑦᓯᐊᕐᓂᖅᓴᕆᓕᖅᑕᕗᑦ 

ᐃᖅᑲᓇᐃᔭᖅᑏᑦ ᐅᑎᖅᓯᒪᔪᑦ ᐃᖅᑲᓇᐃᔮᒥᓐᓄᑦ, ᐱᓕᒻᒪᑦᓴᐃᖃᑦᑕᓕᖅᑐᑕᓗ ᐊᐅᓚᑦᓯᔨᑦᑎᓐᓂᒃ ᐱᓕᕆᐊᑦᓴᖏᓐᓂᒃ 

ᐊᑲᐅᓈᖅᑐᒃᑰᖁᔨᓪᓗᑕ ᐃᖅᑲᓇᐃᔭᖅᑏᑦ ᐱᔭᕆᐊᓕᖏᓐᓂᒃ. ᐃᑲᔪᖅᓱᖅᑕᕗᑦ ᐃᕕᐊᖏᕐᒥᓂᒃ ᐊᒫᒪᑦᑎᑦᓯᖃᑦᑕᖅᑐᓂᒃ 

ᐊᓈᓇᒋᔭᐅᔪᓂᒃ ᐃᖅᑲᓇᐃᔭᕐᕕᖏᓐᓂ. ᑎᒃᑯᐊᖅᓯᓯᒪᔪᒍᑦ ᐱᑦᓯᐊᕆᐊᖃᕐᓂᕐᒧᑦ ᑲᒪᔨᒥᒃ. ᐋᖅᑭᑦᓱᐃᔪᒍᑦ ᐱᓕᕆᐊᓂᒃ 

ᐱᓕᒻᒪᑦᓴᐃᖃᑦᑕᓂᕐᒧᑦ ᐃᑲᔪᖅᓱᐃᖃᑦᑕᓂᕐᒧᓪᓗ ᐃᖅᑲᓇᐃᔭᖅᑎᓂᒃ, ᐱᕙᓪᓕᐊᑎᑦᓯᓪᓗᑕᓗ ᐃᓚᐅᖃᑕᐅᑎᑦᓯᓪᓗᑕᓗ 

ᐊᐅᓚᑦᓯᔨᓂᒃ ᓯᕗᓕᖅᑎᓂᓪᓗ. ᐃᖅᑲᓇᐃᔭᖅᑎᑦᓯᔨᐅᓕᕐᓂᐊᖅᑐᒍᑦ ᐃᖅᑲᓇᐃᔭᕐᕕᐅᒍᒪᑦᓯᐊᕐᓗᑕ. 

ᐊᑕᖏᖅᑐᒥᒃ ᑕᑯᓐᓇᕐᓗᒍ ᐱᕙᓪᓕᐊᔾᔪᑎᖃᑦᓯᐊᖅᑐᒍᑦ ᐱᐅᓯᕙᓪᓕᐊᑎᑦᓯᓂᕐᒥᒃ ᐃᖅᑲᓇᐃᔭᖅᑐᓕᕆᓂᕐᒥᒃ, 

ᐃᓚᒋᔭᐅᓪᓗᓂ ᐃᖅᑲᓇᐃᔭᖅᑎᑖᖃᑦᑕᕐᓂᖅ, ᐱᓕᒻᒪᑦᓴᐃᖃᑦᑕᕐᓂᖅ ᐃᓄᓂᓪᓗ ᐃᖅᑲᓇᐃᔭᖅᑎᑦᓯᓂᕗᑦ. 

ᓇᓗᓇᐃᖅᓯᓯᒪᓂᐊᖅᑐᒍᑦ ᑭᓇᑐᐃᓐᓇᖅ ᐃᖅᑲᓇᐃᔭᖅᑐᖅ ᒐᕙᒪᒃᑯᓐᓂ, ᐅᕝᕙᓘᓐᓃᑦ ᐃᖅᑲᓇᐃᔮᖅᑖᕋᓱᐊᖅᑐᖅ 

ᒐᕙᒪᒃᑯᓐᓂ, ᑲᒪᒋᔭᐅᖃᑦᑕᖁᓪᓗᒋᑦ ᐃᓚᐃᓐᓈᖅᑕᐅᓯᒪᙱᓪᓗᑎᒃ ᓇᓕᒧᒌᑦᑎᑕᐅᓗᑎᓪᓗ. 

ᐃᖅᑲᓇᐃᔭᖅᑎᑦᓴᖅᓯᐅᖃᑦᑕᓂᕐᒧᑦ, ᐅᖃᕈᓐᓇᖅᑐᖓ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ ᒐᕙᒪᒃᑯᓐᓂ ᓱᓕ 

ᓱᕐᕋᑦᓯᒪᙱᑦᑐᖅ 50 ᐳᓴᓐᑎᖏᓐᓂ. ᖃᑦᓯᐅᓪᓚᑦᑖᕐᓂᖏᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐃᓄᐃᑦ ᑎᑭᐅᑎᓯᒪᔪᑦ 1,762. 

ᑭᖑᒧᑦ ᑕᑯᒋᐊᕈᑦᑕ, 2009-ᒧᑦ, ᑕᑯᒐᔭᖅᑐᑎᑦ ᖃᑦᓯᐅᓂᖏᑦ ᐃᓄᐃᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐊᒥᓱᕐᖑᕆᐊᖅᓯᒪᔪᑦ 

257-ᓂᒃ. ᐊᓯᐊᒍᑦ ᐅᖃᐅᓯᕆᓗᒍ, ᖃᑦᓯᐅᓂᖏᑦ ᐃᓄᐃᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓂ ᐊᒥᓱᕐᖑᕆᐊᖅᓯᒪᔪᑦ. ᓱᓕ 

ᐱᕙᓪᓕᐊᒍᑎᒋᔭᕗᑦ. 

ᐊᕐᕌᒎᑉ ᐅᖓᑖᓄᑦ ᐊᓂᒍᖅᓯᒪᓕᖅᑐᖅ, ᒐᕙᒪᒋᔭᕗᑦ ᐱᒋᐊᖅᑎᑦᓯᓚᐅᖅᓯᒪᔪᑦ ᐃᓱᓕᑦᑕᕐᕕᖃᖅᑐᑎᒃ ᐃᖅᑲᓇᐃᔮᑦᓴᓂᒃ 

ᐱᓕᐅᑎᑎᑦᓯᖃᑦᑕᕐᓂᖅ, ᐊᔪᕐᓇᙱᓐᓂᖅᓴᐅᖁᓪᓗᒍ ᐃᓄᓐᓄᑦ ᐃᖅᑲᓇᐃᔮᖅᑖᕈᓐᓇᕐᓂᖏᑦ ᒐᕙᒪᒃᑯᑦ 

ᐃᖅᑲᓇᐃᔭᕐᕕᖏᓐᓂ ᓄᓇᓕᖏᓐᓂ. ᑲᔪᓯᑦᓯᐊᕐᓂᖃᖅᓯᒪᔪᖅ ᑲᔪᖏᖅᓴᐃᓂᒃᑯᑦ ᐃᓕᓐᓂᐊᖅᓯᓐᓈᖅᑎᑦᓯᖃᑦᑕᕐᓂᖅ 

ᐃᓄᓐᓂᒃ ᐃᖅᑲᓇᐃᔭᖅᑎᓂᒃ ᐃᖅᑲᓇᐃᔭᖅᓯᓐᓈᕐᓗᑎᒃ ᐱᕕᖃᕐᕕᐅᒍᓐᓇᖅᑐᖅ ᐊᐅᓚᑦᓯᔨᐅᒍᓐᓇᓂᕐᒧᑦ ᐱᔪᓐᓇᕐᓂᐅᔪᓂᒃ. 

ᐅᑭᐊᑦᓵᖑᓚᐅᖅᑐᖅ, ᒐᕙᒪᓕᕆᔨᒃᑯᑦ ᐋᖅᑭᑦᓱᐃᒋᐊᓚᐅᖅᑐᑦ ᓯᕗᒧᐊᖃᑎᒌᑦ ᐱᓕᕆᕕᖓᓂᒃ ᑐᕌᒐᖃᖁᓪᓗᒋᑦ 

ᐊᖑᒻᒪᑎᒋᐊᖃᕐᓂᑎᓐᓄᑦ ᑐᕌᒐᑦᑎᓐᓄᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓂᒃ. ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ 

ᐱᓕᒻᒪᑦᓴᐃᓂᕐᒧᑦ ᐱᓕᕆᕕᖓᑦ ᓇᓗᓇᐃᖅᓯᓯᒪᔪᑦ ᐊᒥᓱᓂᒃ ᐃᓄᓐᓂᒃ ᐃᓚᐅᖃᑕᐅᕕᐅᒋᐊᖓ ᓯᕗᓕᖅᑎᑦᓴᐅᓂᕐᒧᑦ 

ᐃᓕᓐᓂᐊᕈᑎᖓᓄᑦ, 80 ᐳᓴᓐᑎᑲᓴᖏᑦ. ᐱᓇᓱᐊᕈᓯᐅᓚᐅᖅᑐᒥ, 15 ᐃᓚᐅᖃᑕᐅᔪᑦ ᐱᔭᕇᕈᑎᖃᑦᓯᐊᓚᐅᖅᑐᑦ 

ᐊᖏᔪᖅᑲᐅᑎᓄᑦ ᐃᓕᓐᓂᐊᕈᑎᖓᓂ. ᐱᔭᕇᕈᓯᖅᑎᓪᓗᒋᑦ, ᑎᐅᓪᕼᐊᐅᓯ ᓯᓚᑦᑐᓴᕐᕕᔾᔪᐊᖓᑦ ᐊᖏᓚᐅᖅᑐᑦ 

ᐃᓕᓴᖅᓯᒐᔭᕐᓗᑎᒃ ᐱᔭᕇᖅᓯᒪᔪᓂᒃ ᐃᓕᓐᓂᐊᕈᑎᒥᒃ ᐃᓕᓐᓂᐊᕈᑎᖏᑦ ᐃᓕᓴᕆᔭᐅᓗᑎᒃ ᓯᓚᑦᑐᓴᕐᕕᔾᔪᐊᒥ 

ᐃᓕᓐᓂᐊᕈᑎᑎᑐᑦ, ᐅᕝᕙᓘᓐᓃᑦ ᖁᑦᑎᓂᖅᐹᒥᒃ ᐃᓕᓐᓂᐊᕈᑎᑎᑐᑦ. ᑕᐃᒪᐃᑦᑐᐃᑦ ᑲᑐᔾᔨᖃᑎᒌᓐᓂᐅᔪᑦ 

ᓴᖅᑭᖅᐸᓪᓕᐊᒍᑕᐅᓂᐊᖅᑐᑦ ᐱᕕᖃᕐᕕᐅᒍᓐᓇᕐᓗᑎᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᑎᓐᓄᑦ ᖁᕝᕙᕆᐊᕈᓐᓇᖁᓪᓗᒋᑦ 

ᐱᓕᒻᒪᑦᓴᓯᒪᓂᖏᑦ ᐃᓕᑉᐸᓪᓕᐊᓂᖏᓪᓗ. 

ᐄ, ᓱᓕ ᐱᔭᑦᓴᖃᖅᑐᒻᒪᕆᐅᔪᒍᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᕗᑦ ᑐᕌᖓᓂᖅᓴᐅᓕᖁᓪᓗᒋᑦ ᐃᓄᓐᓄᑦ 

ᐱᔨᑦᓯᕋᖅᐸᑦᑕᒥᓐᓄᑦ. ᐄ, ᐊᑦᓱᕉᑎᖃᖅᐸᑦᑐᒍᑦ ᓈᒻᒪᓈᖅᑐᓂᒃ ᐃᖅᑲᓇᐃᔭᖅᑎᑖᖃᑦᑕᓂᕐᒥᒃ, ᐅᖃᐅᓯᖃᖅᑲᐅᒐᒪ ᒫᓐᓇᕈᓗᒃ 

ᖃᓄᖅ ᐃᓕᓐᓂᐊᖅᑐᓕᕆᔾᔪᓯᕗᑦ ᐃᑲᔪᕐᓂᖃᕐᓂᐊᖅᑐᖅ ᐊᖑᒻᒪᑎᓕᖅᐸᓪᓕᐊᒍᓐᓇᖁᓪᓗᑕ. ᐱᒻᒪᕆᐅᕗᖅ 

ᐃᖅᑲᐅᒪᔭᐅᒋᐊᖃᕐᓂᖓ ᐱᕙᓪᓕᐊᓂᖃᕋᑦᑕ. ᑲᔪᓯᒍᑎᖃᕐᓂᐊᖅᑐᑕᓗ ᐱᓕᕆᐊᖃᕐᓂᕐᒥᒃ ᑐᕌᖓᓂᖃᑦᓯᐊᖁᓪᓗᒋᑦ 

ᐱᔨᑦᓯᕋᖅᑕᑎᓐᓄᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᕗᑦ. 

ᐱᔭᕇᕈᑎᖓ 

ᐅᖃᖅᑎᑦᑎᔩ, ᐅᖃᐅᓯᖃᕐᓂᓐᓂ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ, ᐅᖃᕈᒪᔪᖓ ᖁᔭᓕᒐᒪ ᐊᒥᓱᓄᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᐃᑲᔪᖅᓯᒪᔪᓄᑦ ᐋᖅᑭᑦᓱᖅᑕᐅᑎᓪᓗᒍ ᑮᓇᐅᔭᓕᕆᓂᕐᒧᑦ ᐸᕐᓇᐅᑎ. ᖁᔭᓕᕕᒋᔭᒃᑲ ᒐᕙᒪᒃᑯᑦ 

ᐱᓕᕆᕕᓕᒫᖏᑦ, ᑎᒥᖁᑎᖏᑦ ᓄᓇᕗᒻᒥ ᑯᐊᐳᕇᓴᖁᑎᖏᑦ. ᐱᓗᐊᖅᑐᒥᓗ, ᖁᔭᓐᓇᒦᖅᑕᒃᑲ ᐃᖅᑲᓇᐃᔭᖅᑎᒃᑲ 

ᑮᓇᐅᔭᓕᕆᔨᒃᑯᓐᓂ. 

ᐅᖃᖅᑲᐅᒐᒪ ᐱᒋᐊᙵᓕᖅᑐᖓ, ᑖᓐᓇ 9-ᒋᓕᖅᑕᖓ ᑮᓇᐅᔭᐃᑦ ᐊᑐᖅᑐᑦᓴᐃᑦ ᓴᖅᑭᖅᓯᒪᔭᓐᓂ ᒪᓕᒐᓕᐅᖅᑎᓄᑦ. 

ᑭᖑᓪᓕᖅᐹᖑᓪᓗᓂᓗ ᑮᓇᐅᔭᐃᑦ ᐊᑐᖅᑐᑦᓴᓄᑦ ᐅᖃᐅᓯᕆᔭᒃᑲ ᓯᑕᒪᖏᓐᓄᑦ ᒪᓕᒐᓕᐅᖅᑎᓄᑦ. 

ᑭᖑᒧᑦ ᑕᑯᓪᓗᒋᑦ ᑖᒃᑯᐊ ᒪᓕᒐᓕᐅᖅᑏᑦ ᐱᓕᕆᐊᕆᓯᒪᔭᖏᑦ, ᐅᔾᔨᖅᓱᑦᓯᐊᖅᑐᑕ ᐱᓕᕆᔾᔪᓯᕆᓯᒪᔭᕗᑦ ᒐᕙᒪᒃᑯᑦ 

ᑮᓇᐅᔭᖏᓐᓂᒃ ᐱᖁᑎᖏᓐᓂᓪᓗ ᑕᒻᒪᖅᓯᒪᙱᑦᑐᑦ. ᐱᐅᓯᕙᓪᓕᐊᑎᓯᒪᔭᕗᑦ ᐱᓕᕆᐊᑦ ᐱᔨᑦᓯᕋᐅᑏᓪᓗ 

ᐊᑐᐃᓐᓇᐅᑎᕙᑦᑕᕗᑦ ᓄᓇᕗᒻᒥᐅᓄᑦ. ᓱᓕ ᐊᒥᓱᓂᒃ ᐱᓕᕆᐊᑦᓴᖃᖅᑐᒍᑦ, ᐱᓗᐊᖅᑐᒥ ᐃᓪᓗᓕᕆᓂᕐᒧᑦ 

ᐊᑭᑐᔫᑎᓕᕆᓂᕐᒧᓪᓗ. ᑭᓯᐊᓂ ᐊᖑᒻᒪᑎᒍᓐᓇᖅᓯᕙᓪᓕᐊᔭᕗᑦ ᐊᑦᓱᕉᑎᒋᒋᐊᓕᕗᑦ ᓴᙱᓕᖅᐹᓪᓕᖅᑎᑦᓯᓂᒃᑯᑦ 

ᐃᓄᖁᑎᑦᑎᓐᓂᒃ, ᓄᓇᓕᑦᑎᓐᓂᒃ, ᒐᕙᒪᒃᑎᓐᓂᒃ ᑮᓇᐅᔭᓕᐅᕈᓐᓇᕐᓂᑎᓐᓂᓪᓗ. 

ᐱᓕᕆᐊᖃᖅᑐᒍᑦ ᒪᓕᒐᓕᐅᖅᑎᐅᓪᓗᑕ ᐱᒋᐊᓚᐅᖅᓯᒪᔭᑦᑎᓐᓂᒃ ᐊᕐᕌᒍᐃᑦ ᓯᑕᒪᑦ ᓈᓯᒪᓕᖅᑐᑦ, ᑐᙵᕕᓕᐅᕐᓂᕐᒧᑦ 

ᓯᕗᓂᑦᓴᖃᑦᓯᐊᕈᓐᓇᖁᓪᓗᒋᑦ ᑭᒡᒐᑐᖅᑕᕗᑦ ᐱᔨᑦᓯᕋᕐᕕᕗᑦ. 

ᖁᔭᓐᓇᒦᒃ.  




